
АхъшэкIэ
доIэпыкъу

КЪЭРЭШЕЙ-ШЭРДЖЭС. КъШР-м 
ПромышленностымкIэ, энергети-
кэмрэ транспортымкIэ и министер-
ствэмрэ Промышленностым зе-
гъэужьынымкIэ фондымрэ дяпэкIэ 
ядэIэпыкъунущ ерыскъыхэкI къы-
щIэзыгъэкI IуэхущIапIэхэм. 

Хабзэ зэрыхъуам тету, 
Кавказ зауэр зэриухрэ 
илъэси 158-рэ зэрырикъум 
теухуа Щыгъуэ-щIэж дауэ-
дапщэхэр махуитIкIэ Нал-
шык къалэ щекIуэкIащ. 
Илъэсищэ зауэм лъэп-
къым къыхуихьа мыгъуа-
гъэ псори ягу къагъэкIы-
жу, дяпэкIи апхуэдэ нэ-
щIэбжьэ я щхьэ къримы-
кIуэным иригъэгупсысу, 
блэкIам и дерсыр зэпри-
гъэшачэу щыгъуэ хуэIухуэ-
щIэхэм хэт цIыхухэр Псэ 
жыгым деж къыщызэхуэ-
сащ.

НАКЪЫГЪЭМ и 20-м и 
пщыхьэщхьэм, сыхьэт 18-м 
ирихьэлIэу, фэеплъ утыкум 
деж «Си Хэку, си уэрэд» 
фIэщыгъэр зиIэ, адыгэ 
пшы налъэхэмрэ лъэпкъ 
уэрэ дыжьхэмрэ я пшыхь 
ще кIуэкIащ. ЩоджэнцIыкIу 
Алий и цIэр зезыхьэ Къэбэр-
дей къэрал драмэ театрым 
и джэгуакIуэ Хьэмырзэ Ахь-
мэдрэ КIэхумахуэ ФатIи-
мэрэ пшыхьыр Бемырзэ Му-
хьэдин адыгэ лъэпкъым и 
къудамэ псоми яхуигъэза 
усэ щэджащэмкIэ къызэIуа-
хащ. Лъэпкъыр лъэрыщIыкI 
зыщIа зауэм къела мащIэм 
унагъуэ ящIу, багъуэу, уэрэд 
жаIэу, усэ яусу зэрыхъужам 
ди адэжьхэм илъэсищэм 
нэблагъэкIэ ирагъэкIуэкIа 
бэнэныгъэр пщIэншэ зэры-
мыхъуар, щIэзэуа Хэкужьри 
зеиншэу къызэрымынар 
абыхэм я псалъэ мащIэм 
щIэжьыуэ дахэу къыхэщащ. 
Пшыхьым къыщыIуащ за-
уэжьым и тхыдэм ухуезы-
гъэплъэкIыж, адыгэ хэм я 
щхьэ кърикIуа гуауэр къэ-
зыIуэтэж гъыбзэхэр,  Къул 
ФатIимэ, ХьэхъупащIэ 
Амыр хъан, БатIитIэ Му хьэ-
мэд, Щхьэгъум Борис, Жы-
лау Арсен, Къущхьэ Заур-
бий, Бэч Азэмэтрэ Беслъэ-
ней Ренатэрэ, ДыщэкI Ар-
тур, «Бзэрабзэ» гупым, 
Таш ло Алий, нэгъуэщIхэми 
ягъэзащIэу.

Гъыбзэхэмрэ уэрэдхэмрэ 
хухаха Iыхьэр зэфIэкIа 
нэужь, Псэ жыгым и лъа-
пэм деж шэху уэздыгъэхэр 
щыпа гъэнащ. «158» бжы-
гъэмрэ адыгэ ныпым те-
щIыхьа шабзищымрэ ва-
гъуэ пщыкIу тIымрэ я теп-
лъэр къызытещ шэху су-
рэтым цIыхухэр къеувэкIри, 
тэлайкIэ щыму щызэхэтащ, 
блэкIа жыжьэм и джэр-
пэджэжым игъэнэщхъейуэ, 
фэеплъ мафIэхэм я хуабэм 
къытхэмытыж нэхъыжьхэм 
я псэхэр къришалIэ къып-
фIэщIу.

Абы иужькIэ адыгэ жыла-
гъуэ зэгухьэныгъэхэм я 
 жэрдэмкIэ, Псэ жыгым             
деж жьэ рымэ щагъэуащ, 
 кхъуей, IэфIыкIэ и гъусэу 
щагуэшащ.

ЦIыхухэр жэщыку пщIон-
дэ зэхэмыкIыжу фэеплъ 
утыкум деж щызэхэтащ, нэ-

МАХУИЩКIЭ екIуэкIа зэ-
хуэсышхуэр егъэщIылIат 
Индыл Булгарием мус-
лъымэн диныр къызэрищ-
тэрэ илъэс 1100-рэ зэрыри-
къум. Iуэхур къызэрагъэпэ-
щащ УФ-м и Федеральнэ 
Зэхуэсым ФедерацэмкIэ и 
Советымрэ Тэтэрстаным и 
правительствэмрэ я жэр-
дэмкIэ. Абы и мурадт Уры-
сеймрэ «Ислъамым зэ-
къуигъэува щIыналъэхэр» 
къэрал гупымрэ я зэ хуакум 
сату-экономикэ, щIэ ныгъэ-
техникэ зэпыщIэныгъэхэр, 
цIыхубэ гъащIэр, щэнхаб-
зэр щрагъэфIэ кIуэ нымкIэ 
Iэмал къезытыну лъэмыж-
хэр щызэпрашыну. 

Зэхуэсым нэхъыщхьэхэу 
къыщыпсэлъахэм ящыщщ 
 УФ-м и Правительствэм и 
УнафэщIым и къуэдзэ, 
 Индыл Булгарием ислъам 
диныр къызэрищтэрэ 
илъэс 1100-рэ зэрырикъум 
егъэ щIылIа дауэдапщэхэм 
я къызэгъэпэщакIуэ Хус-
нуллин Марат, Тэтэрстан 
Республикэм и президент 
Минниханов Рустам, Уры-
сейм и муслъымэнхэм я 
пашэ Гайнутдин Равиль 
сымэ. Саммитым къекIуэ-
лIат къэрал зэмылIэужьы-
гъуэхэм къикIа цIыху      
500-м нэс, Урысейм и щIы-
налъэ 38-м щыщхэри 
яхэту. 

Хуснуллин Марат зэ хуэ-
сым кърихьэлIахэм я па-
щхьэм къыщеджащ УФ-м 
и Президент Путин Влади-

«Урысей - Ислъам дуней»

мир саммитым хэтхэм зэ-
рызахуигъэза псалъэм. 
«Ис лъам диныр къызэра-
щтам ифI куэд къекIащ 
Урысейм щызэдэпсэу 
лъэпкъ куэду зэхэт цIыху-
бэр зэфIэувэным. Ди къэ-
ралым ис муслъымэнхэр 
илъэс щэ бжыгъэм щIи-
гъуауэ толажьэ Урысейр 
ирагъэфIэкIуэным. Мыхьэ-
нэшхуэ иIэщ муслъымэн-
хэм я фIыгъэкIэ хамэ къэ-
ралхэр ныбжьэгъу къызэ-
рытхуэхъуми. Шэч къытес-
хьэркъым нобэ екIуэкI 
Iуэху ми щхьэпэ къытхуэ-
хъун жэрдэмыщIэ куэд 
къы зэрыщаIэтынум», - щы-
жеIэ къэралым и Прези-

дентым зэхуэсахэм яхуи-
гъэхьа тхыгъэм. 

Пленарнэ зэIущIэм Уры-
сеймрэ Ислъамым зэкъуи-
гъэува къэралхэмрэ дя пэ-
кIэ зэрызэдэлэжьэнум, 
эко номикэм, цIыхубэ гъа-
щIэм, щIэныгъэмрэ щэн-
хабзэмрэ къызыщIэзыубы-
да Iуэхухэр зэгъусэу зэ-
рырагъэкIуэкIынум теухуа 
унафэхэр къыщащтащ. 
«Ду нейм щекIуэкI Iуэху-
гъуэхэм ятепщIыхьмэ, 
мып хуэдэ зэхущытыкIэхэм 
мыхьэнэшхуэ зэраIэр 
къыб гуроIуэ, - жиIащ КIуэ-
кIуэ Казбек зыхэта зэIу-
щIэм щытепсэлъыхьыжым. 
- Урысеймрэ ислъам ди-
ным зэкъуигъэува къэрал-
хэмрэ зэрызэдэлажьэ щIы-
кIэм санкцэхэм къызэпауд 
Iэмалхэр къызэрыдахыжы-
нур, абыхэм я зэрану 
къыдэкIынур зэрагъэмэ-
щIэ нур шэч зыхэмылъщ». 

КъБР-м икIа делегацэр а 

махуэ дыдэм хэтащ Индыл 
Булгарием ислъамыр къы-
зэрыщащтэрэ илъэс 1100-
рэ зэрырикъум и щIыхь -  
кIэ Тэ тэрстаным и къала-
щхьэм щаухуэну Къэзан 
Мэжджы тышхуэм лъабжьэ 
хуэхъуну япэ мывэр ща-
гъэтIылъа дауэдапщэм. 

Хуснуллин Марат къыхи-
гъэщащ саммитыр къэра-
лыр гугъу щехь политикэ 
къытегуплIэныгъэм ири-
хьэ лIауэ щытми, лъэпкъ-
хэм я зэхуаку дэлъ зэкъуэ-
шыныгъэмрэ псоми я 
 мурадыр зэрызэтехуэмрэ 
цIы ху бэр зэрызэкъуимы-
гъэхур. Муслъымэнхэр, 
 игъащIэ лъандэрэ я 
адэжьхэм къызэрырагъэ-
жьам тету, Хэкур фIыуэ 
 лъагъун хабзэ лъапIэм 
зэи зэремыпцIыжым Пре-
зидент Путин Владимир 
мы зэ-мытIэу гу зэрылъи-
тар ягу къигъэкIыжащ 
Хуснуллиным къызэхуэса-
хэм. 

Мэжджытышхуэр Казан-
кэ цIэр зезыхьэ псыежэ-
хым и Iуфэм, Къэзан крем-
лым къыхуэплъэу щыдра-
щIеинущ. Иджыпсту ду-
нейпсо зэхьэзэхуэ йокIуэкI 
абы и проектымрэ архи-
тектурэ и лъэныкъуэкIэ 
 игъуэтыну теплъэмрэ теу-
хуауэ. Зэпеуэм и кIэухыр 
Къурмэным и пэ къихуэу 
хэIущIыIу ящIынущ. Мэж-
джытыр зэраухуэнур мус-
лъымэн цIыхубэм псапэ-
хэкIыу зэхуахьэсыну мылъ-
кумкIэщ, - щыжаIащ дауэ-
дапщэм. 

Къэзан Мэждытышхуэм 
лъабжьэ хуэхъуну япэ мы-
вэр зэрагъэтIылъар дигъэ-
лъапIэу, КIуэкIуэ Казбек 
Минниханов Рустам ехъуэ-
хъуащ Тэтэрстаным и тхы-
дэм апхуэдэ мыхьэнэшхуэ 
зиIэ IуэхугъуэмкIэ. Ди зэ-
хуэдэ Урысейр ефIэ кIуэн 
папщIэ, зыужьыныгъэмрэ 
ефIэкIуэныгъэмрэ я гъуэ-
гум зэи темыгъуэ щыкIыну 
ехъуэхъуащ Къэбэрдей -
Балъкъэрым и Уна фэщIыр 
Тэтэрстан Республикэм и 
президентми абы и унафэ 
щIэт цIыхубэми.

БлэкIа жыжьэм и
джэрпэджэжым игъэнэщхъейуэ

хъыжьхэм я псалъэм, я 
ущием, я тхыдэ  хъыбархэм 
нэхъыщIэхэр щIэдэIуу, 
акъылкIэ зэдэ гуашэу.

ЕтIуанэ махуэм, накъы-
гъэм и 21-м, Кавказ зауэм 
хэкIуэда ди нэхъыжьхэм я 
щхьэр хуа гъэщхъыну жэр-
дэм зиIэ псори Псэ жыгым 
деж иджыри зэ къыщызэхуэ-
сащ. Адыгэ ныпхэр яIыгъыу 
цIыхухэр уэру утыкум итт, 
 щыгъуэ махуэм и нэщхъея-
гъуэр гурэ псэкIэ зыхозы-
гъащIэ макъамэхэр щабэу 
къеуэрт, цIыхубэри, абы и 
мыхьэнэр зэрызыхащIэр 
къыхэщу, Iэдэбу зэхэтт.

Щыгъуэ пэкIум къри-
хьэлIащ КъБР-м и Парла-
ментым и УнафэщI Егоро -
вэ Татьянэ, Правительствэм 
и УнафэщI Мусуков Алий, 
министрхэр, депутатхэр, 
 къулыкъущIэхэр, жылагъуэ, 
дин лэжьакIуэхэр.

Щыгъуэ пэкIум сыхьэт             
11-рэ дакъикъэ 30-м щIи-
дзащ. КъБР-м щэнхабзэм-
кIэ и министр Къумахуэ Му-
хьэдин Кавказ зауэр зэриух-
рэ илъэси 158-рэ зэ рыри-
къум теухуа щыгъуэ пэ кIур 
къызэIуихри, Къэбэрдей -
Балъкъэрым и Iэтащхьэ 
КIуэкIуэ Казбек  зауэм хэ-
кIуэда адыгэхэм я фэеплъ 
махуэм ирихьэлIэу цIыху -

хэм зэрызахуигъазэ тхы-
гъэм  къеджащ. 

АдэкIэ Къумахуэм цIы-
хубэм захуигъэзэну псалъэ 
иритащ Дунейпсо Адыгэ 
Хасэм и тхьэмадэ Сэхъуро-
къуэ Хьэутий.

- Ныбжьэгъу лъапIэхэ! Но-
бэ адыгэу дунейм тетыр мэ-
щыгъуэ Кавказ зауэжьым 
хэкIуэда ди адэжьхэм пап-
щIэ. Дэри, хабзэ зэрытхуэ-
хъуауэ, Налшык дэт фэеп-
лъым деж дыкъыщызэ-
хуэсащ. - Зэман жыжьэм ди 
лъэп къыр зыхэта гуауэр 
 дигу къыщыдгъэкIыжкIэ, 
илъэси 100-м щIигъукIэ 
екIуэ кIа  зауэжьым насы-
пыншагъэу къытхуздихьам 
дегъэгу мэщI. Дауи, нэхъы-
бэу дигу щIыхьэр а зауэ-
жьым зи щхьэр хэзылъхьа-
хэм нэ мыщI, къэнам я нэ-
хъыбэр хэкум зэрырахуарщ. 
Ауэ адыгэр дуней псом теп-
хъа хъуами, абы къару 
къызыкъуихыфащ и щхьэр, 
и лъэпкъ хьэл-щэнхэр, и 
бзэр, и хабзэр ихъумэжыну. 
Мыхьэнэшхуэ иIэщ хэкум 
къинахэр - Урысейм, хэхэс 
 хъуахэр здэщыIэ къэралхэм 
я жылагъуэ-политикэ гъа-
щIэм, псэукIэщIэхэм зэ ры-
хэ зэгъами. Нобэ дэ псоми 
къыдгуроIуэ Кавказ зауэр 
Урысей пащтыхьыгъуэм 

ири гъэкIуэкIа политикэм 
къызэрырикIуар икIи ар но-
бэрей Урысейм зыкIи ет-
пхыркъым. - БлэкIар зы-
щыдгъэгъупщэ хъунукъым, 
тхыдэм дерс къыхэтхкIэрэщ 
ди къэкIуэнур убзыхуа зэ-
рыхъунур. Ауэ абы папщIэ 
куэд зэпэт лъытын хуей 
мэхъу, нэхъ  куууэ дыгупсы-
сапхъэщ. Иджы рей геопо-
литикэ Iуэху хэм дыхэзэгъэн, 
нэгъуэщI хэм я мурад фIей-
хэм папщIэ дыкъамыгъэ-
сэбэпын щхьэкIэ, ди тхыдэм 
фIыуэ хэтщIыкIын хуейщ. 
Языныкъуэ къарухэм ди 
щIалэгъуалэр гъуэгу пхэнж 
трагъэувэну, зэпэщIэувэ-
ныгъэхэм хашэну ирагъэ-
кIуэкI Iуэху хэм лъабжьэ ед-
гъэщI хъунукъым. Адыгэр 
гуауэ куэд зылъэгъуа, блэ-
кIам Iущ ищIа лъэпкъщи 
фIым, дахэм, мамырыгъэм 
я мы хьэнэр къыдгуроIуэ. 
Но бэ хамэ къэрал куэдым 
ды щыпсэуми, дэ быдэу ды-
зэрапх хэхэсхэми хэ курыс-
хэми я псэм хэлъу къэгъуэ-
гурыкIуэ адыгэ хабзэм, 
щэн хабзэм, нэгъуэщI хъу-
гъуэфIыгъуэхэм. Дэтхэ нэ 
зыри къыхузоджэ блэ кIам 
къытхуихьа гуныкъуэгъуэр 
зыщыдмыгъэгъупщэу нобэ 
къыдэкIуэтей щIалэ гъуалэр 
лъэпкъым хуэпэжу дгъэсэ-
ну, ди нэхъыжьхэм яхэлъа 
псэ къулеягъэр, къарууфIа-
гъэр, шыIэныгъэр, Iуща-
гъыр ябгъэдэтлъхьапхъэщ. 
Мис абы щыгъуэщ ди щхьэр 
Iэтауэ къэкIуэнум дыщы хэ-
бэкъуэнур, ди республикэр, 
Урысейр едгъэ фIэкIуэн па-
пщIэ зэфIэкI къыщытлъы-
къуэкIынур», - жи Iащ Сэхъу-
рокъуэм.

Урыс-Кавказ зауэм хэкIуэ-
дахэм дуней псом зэуэ 
щыхуэщыгъуэ дакъикъэм, 
сыхьэт 12-м щынэблагъэм, 
цIыхубэр щымащ. А дакъи-
къэм гурэ псэкIэ зы ищIащ 
хэкум къина адыгэхэри, ди 
лъэпкъэгъухэр зэрыс къэ-
ралхэри.

Щыгъуэ пэкIум къыщызэ-
хуэсахэм дыуэ ящIащ, за-
уэшхуэм хэкIуэда ди адэжь-
хэм жэнэтыр унапIэ яхуэхъу-
ну тхьэ елъэIуахэщ. Абы 
иужькIэ КъБР-м и къэрал 
икIи щIыналъэ къулыкъу-
щIапIэхэм къикIахэм удз 
гъэгъа Iэрамэхэр фэеп-
лъым тралъхьащ.

Щыгъуэ махуэр абдежым 
щиухакъым. ПэкIум хэтахэр 
ирагъэблэгъащ КъБР-м и 
Лъэпкъ музейм къыщызэ-
Iуаха, Сочэ къалэ щыщ 
сурэтыщI ХьэщIэмыз ФатIи-
мэ и IэдакъэщIэкIхэм я гъэ-
лъэгъуэныгъэм, къалэхэм-
рэ къуажэхэмрэ щекIуэкI 
щыгъуэ-щIэж Iуэхугъуэхэм.

ЩХЬЭЩЭХУЖ Инал.
Сурэтхэр

Къарей Элинэ трихащ.

«Visa», «Mastercard» картэхэр 
 къагъэсэбэпыфынущ зыгъэп сэ хуа-
кIуэ хэм, ауэ езы банкхэм къыха-
лъхьэ мардэхэм япкъ иткIэ, банко-
мат псоми ахъшэ къащыхуимых 
 къохъу. 

«Мир» картэмкIэ гугъуехь лъэпкъ 
хэмылъу Абхъазым ущыщахуи ахъ-
шэ къыщипхи мэхъу. УФ-м и Банк 
 Нэхъыщхьэм зэрыщыжаIамкIэ, Аб-
хъазым нэмыщI, иджыри къэрали 
9-м къыщыбгъэсэбэп мэхъу ар.

НЭЩIЭПЫДЖЭ Замирэ.

«Урысей - Ислъам дуней: Къэзан зэ хуэ сы шхуэр» 
 ду нейпсо экономикэ зэ хыхьэм ирихьэлIэу, Страте-
гиемкIэ гуп щхьэхуэу а цIэ дыдэр («Урысей - Ис лъам 
дуней») зыфIащыжам иригъэкIуэкIа зэIущIэм хэтащ 
КъБР-м и Iэтащхьэ КIуэ кIуэ Казбек. Республикэм и 
Унафэ щIыр абы иригъэблэгъат Тэтэрстан Респуб-
ликэм и президент Минниханов Рустам.

Ди къуэш республикэхэм АБЫ теухуа зэгурыIуэныгъэ 
 КъШР-м и Правительствэм ири-
щIылIащ УФ-м Промышленностым-
рэ сатумкIэ и министерствэм. Абы 
ипкъ иткIэ, федеральнэ бюджетым 
къыхэкIыу дяпэкIэ фондым ахъшэ 
къыIэрыхьэнущ промышленнэ пред-
приятэхэм защIигъэкъуэн папщIэ. 

КъШР-м Промышленностым зе-
гъэужьынымкIэ и фондым мы гъэм 
грантхэр яритынущ зи IуэхущIапIэм 
зезыгъэубгъуну хуейуэ кредит къэ-
зыщтахэм щIыхуэр япшынымкIэ 
сэбэп яхуэхъун папщIэ. Апхуэдэ щIы-
кIэкIэ кредитым техьэ ахъшэм и про-
цент 90-р хуапшынынущ. 

«Мир» картэр
щызокIуэ

АБХЪАЗ. Мы гъэм Сыхъум зы-
щызыгъэпсэхуну зи мурадхэм я 
ахъшэр «Мир» картэм илъмэ, гугъу-
ехь хэмытыну жеIэ Абхъазым и 
Банкым и Экономикэ-правовой де-
партаментым и унафэщIым и 
 къуэдзэ Пилия Леон. 

УРЫСЕЙ банкхэм къыдагъэкIа 

ФIы  зыхуэпщIэм  иумыхъуэныж.
Лъэпкъ Iущыгъэ:

Зыгъэхьэзырар  ЖЬЭКIЭМЫХЪУ  Маринэщ.

КъБР-м и Правительствэм                               Махуэгъэпс                              КъБР-100                             ЩIыуэпс

Дунейм
щыхъыбархэр

Къэхутэныгъэ инхэр зэфIихыу

ИрагъэфIэкIуэну я мурадщ 
Къэрал куэдым 

щагъэлъапIэ

Дыщыпсэу щIыгум
и теплъэм зехъуэж

ЩIы Хъурейр зи хэщIапIэ псэущхьэ-
хэм, къэкIыгъэхэм гулъытэ хэIэтыкIа 
хуэщIыным теухуауэ ООН–м хигъэунэху-
кIа махуэр 2001 гъэм къыщыщIэдзауэ 
зы илъэс къэмынэу накъыгъэм и 21 – 22-
хэм дуней псом щагъэлъапIэ. 

ЛЪЭПКЪХЭМ ижь-ижьыж лъандэрэ 
къа декIуэкI IуэрыIуатэм хуэфащэ увыпIэ 
щы зыубыд, усакIуэхэми гупсысакIуэхэми 
псалъэ дахэ куэд зыхуауса, зыхужаIа, 
 цIы ху гъащIэм дежкIэ мыхьэнэ ин дыдэ 
зиIэ щIыуэпсым иужьрей илъэси 100-м 
къриу быдэу къылъыс тхьэмыщкIагъэр 
къып хуэмыIуэтэн хуэдизщ. 

Мы зэманым хэт и дежкIи щэхукъым 
ЩIы Хъурейм и щIыпIэ куэдым щIыуэпсым 
и хъугъуэфIыгъуэхэр щысхьыншэу зэры-
щагъэкIуэщIыр, мэзхэр зэрыщра-
упщIыкIыр, алъандэрэ цIыхуIэ зылъэмыIэ-
са щIыпIэ дэгухэм ухуэныгъэщIэхэр зэры-
щекIуэкIыр, а Iуэхугъуэхэм я зэранкIэ, 
дыщыпсэу щIыгум и теплъэм къып-
хуэмыцIыхужын хуэдизу зэрызихъуэжыр.

ЩIэныгъэлIхэм къызэралъытэмкIэ, ди 
планетэм къэкIыгъэрэ псэущхьэу куэд 
текIуэдыкIыж щIэхъуам и щхьэусыгъуэщ 
цIыхухэм я псэукIэм зыщрагъэужькIэ, 
къэзыухъуреихь дунейр зэрызэхауфIаем-
рэ щысхьрабгъу лъэпкъ зэрыхуамы Iэмрэ. 

Махуэр зэхьэлIар
Iуэхур къезыхьэжьахэм зэрыжаIэмкIэ, 

ар хуэгъэзащ я нэхъ цIыкIу дыдэхэм деж 
къыщегъэжьауэ я нэхъ ин дыдэхэм я деж 
щиухыжу, псэ зыIут псоми гъащIэ яIэну 
зэрахуэфащэм иджыри зэ дегупсысыным. 

Мы махуэр щIыхагъэунэхукIар цIыхухэм 
щIыуэпсым етх лейр къыдгурыIуэжын, 
щIыгум щызекIуэ псэущхьэхэр, къуалэб-
зумрэ гъудэ-бадзэмрэ я зэмылIэужьы-
гъуагъым лей едмыхын, дыкъэзыухъу-
реихь дунейм дыдекIуэкIын папщIэ, лэ-
жьыпхъэхэр тщIэн щхьэкIэщ. 

Къыхэгъэщыпхъэщ, цIыхуIэ зылъэмыIэ-
са щIы кIапэхэр ди планетэм кIуэ пэтми 
 нэхъ мащIэ зэрыщыхъури. Илъэси 100 – 
150-рэ хуэдизкIэ дызэIэбэкIыжмэ, къабза-
гъэ и лъэныкъуэкIэ зэхуэдгъадэ хъуну 
щыта щIы Iыхьэхэр («эко-системэхэр»), 
ЩIы  Хъурейр зэрыщыту къэтщтэнщи, 
дэнэ лъэныкъуэкIи щызэхуэдэт. 

Иджы, эколог цIэрыIуэхэм зэрыжаIэм-
кIэ, планетэр зыхуэкIуа щытыкIэм Iэмал 
гуэр икIэщIыпIэкIэ къыхуамыгупсысмэ, 
зэман гъунэгъум къриубыдэу щыхьэт 
дытехъуэнущ, къэкIыгъэрэ псэущхьэу къэ-
нахэм ящыщу лIэужьыгъуэ мин 11-м 
нэблагъэ иджыри дунейм зэрытекIуэ-
дыкIыжынум. Хэти къыгурыIуапхъэщ 
псэущхьэрэ къуалэбзууэ, гъудэ-бадзэрэ 
хьэпщхупщу апхуэдиз лъэпкъыгъуэ зэуэ 

ЩIы Хъурейм тебзэхыкIыжыным ды-
къэзыухъуреихь дунейм къыхуихьынкIэ 
хъуну шынагъуэр зыхуэдизыр.

Дауи, игъащIэ лъандэрэ къызэре-
кIуэкIыу, псэущхьэхэм, къэкIыгъэхэм 
ящыщу мы дунейм лIэужьыгъуэ гуэрхэри 
тобзэхыкIыж, нэгъуэщIхэри къытохьэ. А 
IуэхугъуитIыр зэрызэкIэлъыкIуапхъэу щы-
мыту, щIым къыщыунэху лъэпкъыгъуэ хэм 
нэхърэ текIыжыр нэхъыбэмэ, КъэщIы-
гъэм дэщIэращIэ гъащIэм лей етхыу ара-
щи, фIым дызэрыхуимышэнуми шэч хэлъ-
къым.

Биологие зэмылIэужьыгъуагъым 
 йо гуа уэ экосистемэхэр зэрызэкъуачыр, а 
щыпIэм къыщымыкIахэм, щымыпсэуахэм 
лъэныкъуэкIэ къраша «хэхэсхэр» зэрыхау-
тIыпщхьэр, къэзыухъуреихь Iэгъуэбла-
гъэм цIыхухэм щысхь лъэпкъ зэрыхуа-
мыIэр, иужьрей зэманым щIыуэпсым 
(кли матым) зэхъуэкIыныгъэшхуэхэр къы-
зэрыщыхъур, дунейм цIыхуу тетым я бжы-
гъэм увыIэгъуэ имыIэу зэрыхэхъуэр, щIы-
уэпсым и хъугъуэфIыгъуэхэр губзыгъагъэ 
хэлъу зэрызэрамыгъэзахуэр, нэгъуэщI-
хэри. Псалъэм папщIэ, ООН–м иригъэкIуэ-
кIа къэхутэныгъэхэм къызэрагъэлъэ-
гъуамкIэ, ЩIы Хъурейм и экологие зэрыу-
быдыкIэхэм (системэхэм) я процент 60–р 
акъылыншагъэ дыдэ хэлъущ къызэра-
гъэсэбэпыр.

Мэзхэр зэрыраупщIыкIым, абыхэм ма-
фIэсхэр къызэрыщыхъум, алъандэрэ 
цIыхуIэ зылъэмыIэсауэ щыта щIыпIэхэм 
ухуэныгъэщIэхэр зэрыщрагъэкIуэкIым 
щIыгум и теплъэм къыпхуэмыцIыхужын 
хуэ дизу зрегъэхъуэж. УхуакIуэхэм гъуэгу-
щIэхэмрэ электростанцхэмрэ щаухуэ 
щIыпIэхэм щраупщIыкI жыгхэм я пIэкIэ а 
Iэгъуэблагъэм нэгъуэщI щхъуантIагъэхэр 
щыхасэжыркъыми, утыку къина псэу-
щхьэхэмрэ къэкIыгъэхэмрэ йокIуэдыкI. 

ЩIыуэпсыр хъумэнымкIэ дунейпсо зэ-
гухьэныгъэм и къалэн нэхъыщхьэхэм 
ящыщщ дыкъэзыухъуреихь дунейм къыщ-
хьэщыжыным хуэгъэза унэтIыныгъэ щIэ-
хэр къэхутэныр, а лъэныкъуэмкIэ къэ-
ралхэм зэдрагъэкIуэкIыпхъэ Iуэхугъуэхэр 
убзыхуныр, нэгъуэщIхэри. 

ЩIыуэпсым хуэсакъын зэрыхуейм 
цIыхухэр къыхуезыджэ Iэмалхэм ящыщу 
иужьрей лъэхъэнэм къэунэхуащ «эколо-
гие туризм», «мэкъумэш экологие», «псыр 
хъумэным хуэгъэза экологие щэнхабзэ» 
жыхуаIэхэр. 

Зи теплъэр зэрыщытауэ къэна, цIыхуIэ 
зылъэмыIэса щIыуэпсыр хъумэныр щIэ-
ны гъэлIхэм щIагъэнэхъапэр ар зи хэщIа-
пIэ псэущхьэхэмрэ къэкIыгъэхэмрэ езыр-
езыру заужьыну къару зэраIэрщ. 

 КЪУМАХУЭ Аслъэн. 

«Урысей Федерацэм и субъектхэм я къэрал 
властым и хабзэгъэув (лIыкIуэ) гъэзэщIакIуэ 
органхэр къызэгъэпэщынымкIэ псоми я зэ-
хуэдэ хабзэхэм я IуэхукIэ» Федеральнэ зако-
ным и 17-нэ статьям и пункт 4-м, Къэбэбэрдей-
Балъкъэр Республикэм и Конституцэм и 81-нэ 
статьям и «б» пунктым япкъ иткIэ унафэ сощI:

1. Къэбэрдей-Балъкъэр Республикэм ЩIа-
лэгъуалэ IуэхухэмкIэ и министерствэ къызэ-
гъэпэщын.

2. Къэбэрдей-Балъкъэр Республикэм ЩIа-
лэгъуалэ IуэхухэмкIэ и министерствэм щIалэ-
гъуалэ политикэм ехьэлIа къэрал полити-
кэмрэ норматив-хабзэ зэхущытыкIэхэмрэ, а 
IэнатIэм и къэрал мылъкур зегъэкIуэнымрэ 
къэрал Iуэхутхьэбзэхэр щыхуэщIэнымкIэ къа-
лэнхэр зэхэгъэувэнымрэ гъэзэщIэнымкIэ и 
пщэ илъхьэн.

3. Къэбэрдей-Балъкъэр Республикэм Егъэ-
джэныгъэмкIэ, щIэныгъэмрэ щIалэгъуалэ 
IуэхухэмкIэ и министерствэр зэхъуэкIын Къэ-
бэрдей-Балъкъэр Республикэм Егъэджэны-
гъэмрэ щIэныгъэмкIэ и министерствэкIэ.

4. Къэбэрдей-Балъкъэр Республикэм и къэ-
рал властым и гъэзэщIакIуэ органхэм я къызэ-
гъэпэщыкIэм, Къэбэрдей-Балъкъэр Респуб-
ликэм и Iэтащхьэм 2019 гъэм жэпуэгъуэм и 
 30-м къыдигъэкIа Указ №92-УГ-мкIэ къищтам, 
и пункт 2-м мыпхуэдэ зэхъуэкIыныгъэ хэлъ-
хьэн:

 а) етхуанэ абзацым иужькIэ абзац дэщIы-
гъун мыпхуэдэу иту: 

«Къэбэрдей-Балъкъэр Республикэм ЩIалэ-
гъуалэ IуэхухэмкIэ и министерствэ»;

б) ебгъуанэ абзацыр мыпхуэдэу къэхьын: 
«Къэбэрдей-Балъкъэр Республикэм Егъэ-

джэны гъэмрэ щIэныгъэмкIэ и министерствэ». 
5. Къэбэрдей-Балъкъэр Республикэм и Пра-

вительствэм хуэгъэувын:
зэхъуэкIыныгъэ лэжьыгъэхэр, мы Указыр 

гъэзэщIа хъун папщIэ зыхуеину нэгъуэщI Iуэху-
гъуэхэр, зэрыгъэувам тету финанс, материаль-
но-техникэ, нэгъуэщI Iуэхухэри хэту, иригъэ-
кIуэкIыну;

мы Указым и пункт 2-м къызэригъэувым 
хуэдэу пщэрылъ щащI къалэнхэр зэпымыууэ 
ягъэзэщIэныр къызэригъэпэщыну;

 Къэбэрдей-Балъкъэр Республикэм и Пра-
вительствэм и актхэр мы Указым иригъэзэгъэ-
ну. 

6. Мы Указым къару егъуэт официальнэу 
къыщытрадза махуэм щегъэжьауэ, пунктхэу 
2-м, 3-м, пункт 4-м и пункт лъабжьэ «б»-м, 
Къэбэрдей-Балъкъэр Республикэм ЩIалэ-
гъуалэ IуэхухэмкIэ и министерствэм и положе-
нэр къэзыщтэну Къэбэрдей-Балъкъэр Рес-
публикэм и Правительствэм и унафэкIэ къару 
зыгъуэтынухэм къищынэмыщIа. 

         Къэбэрдей-Балъкъэр Республикэм и
         Iэтащхьэ                        КIУЭКIУЭ Казбек

Налшык къалэ
2022 гъэм накъыгъэм и 18-м

№49-УГ 

Гектар мелуаным 
нэблагъэкIэ нэхъыбэ

Мы гъэм губгъуэ лэжьы-
гъэхэм нэхъ пасэу яужь щи-
хьауэ еужьэрэкIыу щра-
гъэкIуэкI ди къэралым. 
Сэныр ипщэ щIыналъэхэм и 
кIэм щынагъэблэгъащ.

Къэралым Мэкъумэш Iуэху-
хэмкIэ и министерствэм 
къызэритамкIэ, бжьыхьэсэри 
гъатхасэри зэхэту гъавэм гек-
тар мелуан 81-рэ хухахащ мы 
гъэм. Ар илъэс кIуам елъыта-
уэ гектар мелуаным нэбла-
гъэкIэ нэхъыбэщ. Жылэри 
щIыгъэпшэрхэри нэхъ пасэу 
къащэхуауэ яIэщ, техникэкIи, 
гъэсыныпхъэкIи ирикъуу къы-
зэгъэпэщащ мэкъумэ шы-
щIэхэр икIи лэжьыгъэр щы-
зэблэу къэхъуркъым.

Нэхъ къэзыгъэгузэвэнкIэ 
хъуну къалъытэр хамэ къэрал-
хэм къыщащэхуу щыта жылэ-
хэрати, абыи хэкIыпIэ къыхуа-
гъуэтащ – жылапхъэхэм я нэ-
хъыбапIэр ди къэралым ща-
гъэхьэзырыж. Къапщтэмэ, 

бжьыхьэм хаса гуэдзыр 
зэрыщыту ди деж къыща-
гъэкIыжащ. КIэртIофуи лIэу-
жьыгъуэ 19 щIэуэ къагъэ-
хъуащ.  Зыхуеину хадэхэкI 
жылэхэрщ нэхъ къемэщIэкIы-
нури, ахэр сату зэгурыIуэны-
гъэхэр зращIылIа къэралхэм 
къыхурагъэшэнущ.

Индиер
къахуэгъэдэIуакъым

Ди къэралым сатууэ къы-
дищIым хигъэхъуэну и му-
радщ Индием икIи нэхъапэм 
ди деж къригъашэу щыта-
хэм къыщIигъунущ доллар 
мелардитI и уасэ.

Къэралым и премьер-ми-
нистр Моди Нарендэ зэры-
жиIамкIэ, зыхагъэхъуэну лIэу-
жьы гъуэхэм хохьэ хущхъуэ-
хэкI хэр, пластмассэм къыхэ-
щIыкIа хьэпшыпхэр, унагъуэм 
къыщагъэсэбэп Iэмэп сы-
мэхэр, прунжыр, шейр, ко-
фер, гъэшхэкIхэр, нэгъуэщI-
хэри. Абыхэм пэкIуэр сомрэ 
рупийкIэ зэIэпахыну я му-
радщ.

США-м и президент Байден 
Джо Урысейм теухуа и Iуэху 
еплъыкIэхэм хэплъэжыну икIи 
абы и деж гъэсыныпхъэхэр 

къыщимыщэхуну Индием 
ирита чэнджэщым едэ-
Iуакъым Моди. Урысейм са-
тукIэ пыщIауэ зэрыщытым я 
къэралым и фейдэ зэры-
хэлъыр, абы адэкIи зэрызра-
гъэубгъунур къыхигъэщащ а 
хэкум нэгъуэщI къэрал Iуэху-
хэмкIэ и министр Джайшан-
кар Субраманиям. 

Накъыгъэм и 24,
гъубж

Славян тхыбзэмрэ щэнхаб-
зэмрэ я махуэщ. УФ-м и мы-
закъуэу, ар щагъэлъапIэ 
сла вян лъэпкъхэр щыпсэу 
къэралхэми.

IуэхущIапIэм и лэжьа кIуэ-
хэр къыхэхыныр, ахэр Iэна-
тIэ гъэувыныр зи къалэным 
и махуэщ

Паркхэм я европэпсо ма-
хуэщ

1918 гъэм къалъхуащ Совет 
Союзым и ЛIыхъужь Иуан 
Хьэсэн.

1940 гъэм къалъхуащ шэр-
джэс усакIуэ, тхакIуэ Анзор 
Мухьэмэд.

Дунейм и щытыкIэнур
«pogoda.yandex.ru» сайтым 
зэритымкIэ, Налшык уфауэ 
щыщытынущ, пIалъэ-пIа-

лъэкIэрэ уэшх къыщешхы-
нущ. Хуабэр махуэм градус 11 
- 12, жэщым градуси 8 - 9 щы-
хъунущ.

Накъыгъэм и 25,
бэрэжьей

ЯфIэкIуэда сабийхэм я ду-
нейпсо махуэщ

УФ-м щагъэлъапIэ Филоло-
гым и махуэр

Иордание Хьэшимит Па-
щтыхьыгъуэм и лъэпкъ ма-
хуэшхуэщ – и щхьэхуитыны-
гъэм и махуэщ. 1946 гъэм 
къэралыр къыщIэкIащ Ин-
джылызым и унафэм. 

1922 гъэм къалъхуащ юсти-
цэмкIэ къэрал чэнджэщэгъу, 
жылагъуэ лэжьакIуэ Ансо-
къуэ Мухьэрбий.

1923 гъэм къалъхуащ Со-
циалист Лэжьыгъэм и ЛIы-
хъужь, Къэбэрдей-Балъкъэ-
рым щIыхь зиIэ и егъэджакIуэ 
Къамбий Мухьэб.

1932 гъэм къалъхуащ Къэ-
рэшей-Шэрджэсым и цIыхубэ 
усакIуэ Тут Михаил.

1940 гъэм къалъхуащ тха-
кIуэ, журналист, КъБР-м щэн-
хаб зэмкIэ щIыхь зиIэ и лэ жьа-
кIуэ Тхьэмокъуэ Барэсбий.

1950 гъэм къалъхуащ парт, 
къэрал лэжьакIуэ, республи-
кэм и Парламентым и Уна-
фэщIым и къуэдзэу, КъБР-м и 
Къэрал чэнджэщэгъуу щыта, 
УФ-м щIыхь зиIэ и ухуакIуэ Бо-
зий Натбий.

1952 гъэм къалъхуащ техникэ 
щIэныгъэхэм я доктор, профес-
сор, Урысейм транспортымкIэ и 
академием и дейст ви тельнэ 
член ЗекIуэрей Аслъэн.

Дунейм и щытыкIэнур
«pogoda.yandex.ru» сайтым 
зэритымкIэ, Налшык пшэр те-
хьэ-текIыу щыщытынущ, пIа-
лъэ-пIалъэкIэрэ уэшх къы-
щешхынущ. Хуабэр махуэм 
градус 13 – 14, жэщым граду-
си 9 - 10 щыхъунущ.

Правительствэм хэтхэм я зэIущIэ ири-
гъэкIуэкIащ Мусуков Алий. Абы хэтащ 
 КъБР-м и Парламентым и УнафэщIым и 
 къуэ дзэ Жанатаев Сэлим, Къэбэрдей-Балъ-
къэрым и Iэтащхьэм и Администрацэм и 
УнафэщI  Къуэ дзокъуэ Мухьэмэд, Правите-
льствэм и Уна фэщIым и къуэдзэ Хъубий Ма-
рат, УФ-м и Президентым и полномочнэ 
лIыкIуэу Кавказ Ищхъэрэ федеральнэ окру-
гым щыIэм и аппаратым КъБР-мкIэ и къэрал 
инспектор нэхъыщхьэ Мэкъуауэ Тимур 
сымэ. 

ЗЭIУЩIЭМ Iуэхугъуэ 11-м щIигъум щыхэп-
лъащ. Ди республикэм кадастр Iуэхухэр ще-
гъэкIуэкIыным и планым теухуа унафэм и про-
ектыр утыку кърихьащ КъБР-м щIы, мылъку 
зэхущытыкIэхэмкIэ и министр Тэхъу Аслъэн 
икIи абы псори арэзы техъуащ. Апхуэдэуи 
Эльбрус жылэм хыхьэ щIы Iыхьэр республи-
кэм и къэрал мылъкуу гъэувыным теухуа Пра-
вительствэ унафэм зи Iуэху хэлъ псори арэзы 
зэрытехъуар жиIащ. Зи гугъу ищIар гектари 
4,1-рэ хъууэ Тегенекли щыIэ щIы кIапэрщ. 

Къэбэрдей-Балъкъэр Республикэм 2022 
гъэм и япэ мазищым республикэ бюджетыр 
зэрызэрагъэзэхуам теухуа Iуэхур къызэдащтэ-
ну къыхилъхьащ КъБР-м финансхэмкIэ и ми-
нистр Лисун Еленэ. Абы зэрыжиIамкIэ, бюд-
жетыр зэрагъэзэщIам теухуа отчётыр хабзэм 
тету ягъэхьэзыращ. Мы гъэм и япэ мазищым 
республикэ бюджетым хэхъуэу иIащ сом ме-
лард 11,4-рэ, ар блэкIа илъэсым елъытауэ про-
центи 118-кIэ гъэзэщIа хъуащ. Налогхэмрэ на-
логым щымыщ хэхъуэмрэ сом меларди 3,3-рэ 
къатащ. Налог хэхъуэм и закъуэ сом меларди 
2,9-рэ хъуащ. Къапщтэмэ, налог лIэужьыгъуэ 
псоми хэхъуэ нэхъыбэ къапэкIуащ мы пIа-
лъэм. 

Министрым зэрыжиIамкIэ, налогкIэ хэхъуэ 
нэхъыбэ дыдэ республикэ бюджетым къезы-
тыр гъуэгум хабзэ къыщызэпызыудхэм тра-
лъхьэ къуэдымрэ цIыхухэм пщIэкIэ Iуэхутхьэб-
зэ хуэзыщIэ IуэхущIапIэхэмрэщ. Псалъэм къы-
дэкIуэу жыпIэмэ, Пушкиным и картэр къызэ-
режьэрэ щэнхабзэ IуэхущIапIэхэм я хэхъуэр 
нэхъыбэ хъуащ. 

Республикэ бюджетым щыщу япэ мазищым 
сом меларди 10,7-рэ къагъэсэбэпащ. Ар про-
центи 124-кIэ нэхъыбэщ нэгъабэрейм елъы-
тауэ. Абыхэм ящыщу сом меларди 3,9-р со-
циальнэ ахъшэу цIыхухэм иратащ, сом мелард 
1,6-р медицинэм и лэжьакIуэхэм я улахуэм 
худыщIагъуащ, сом мелуан 371-рэ коронави-
рус уз зэрыцIалэм пэщIэтыным трагъэкIуэ-
дащ, абы щыщу сом мелуан 311,3-р - республи-
кэ бюджетым, сом мелуан 60-р федеральнэ 
бюд жетым къыхэкIащ. 

КъБР-м узыншагъэр хъумэнымкIэ и министр 
Къалэбатэ Рустам унафэ тращIыхьын хуейуэ 
къыхилъхьа Iуэхухэм ящыщщ «КъБР-м и Пра-
вительствэм деж щыIэ санитарно-противоэпиде-
мическэ комиссэм хэтхэм зэхъуэкIыныгъэ 
хэлъхьэныр» унафэм теухуа проектым ипкъ иткIэ, 
республикэ бюджетым къыхэкIыу сом  ме луан 
29,4-рэ емынэ уз зэрыцIалэм пэщIэ тыным па-
пщIэ министерствэм хухахын зэрыхуейр. 

КъБР-м экономикэ зыужьыныгъэмкIэ и ми-
нистр Рахаев Борис зытепсэлъыхьа Iуэхугъуи-
тIым язщ Къэбэрдей-Балъкъэр Республикэм 
2021 гъэм къэрал программэхэр зэрыща-
гъэзэщIамрэ абы къыпэкIуахэмрэ теухуар. 
 Министрым зэрыжиIамкIэ, 2021 гъэм ди хэгъэ-

гум къэрал программэ 26-рэ щагъэзэщIащ, 
абыхэм ящыщу 19-м федеральнэ мылъку 
хэлъу. Программэхэр гъэзэщIа хъуным нэ-
гъабэ  хухахат сом мелард 50,1-рэ, абы щыщу 
сом  мелард 23,3 р - федеральнэ мылъкум, 
сом мелард 26,9-р республикэ мылъкум 
щыщщ. 

Къэрал программэхэм я нэхъыбэм хухах 
ахъ шэм фIыуэ хэхъуащ, зэрагъэзащIэри ефIэ-
кIуащ. Ауэ программэхэм яхэтщ и кIэм нэсу е 
зыхуей хуэзэу ямыгъэзащIэхэри, псалъэм 
къыдэкIуэу жыпIэмэ, ди хэкуэгъухэр я адэжь 
щIыналъэм къэгъэIэпхъуэжынымкIэ програм-
мэм хухаха ахъшэр зэрымащIэм арэзы укъи-
щIыркъым. Ауэ, абы емылъытауэ, ар рес-
публикэм щагъэзащIэ, ирагъэфIэкIуэнуи я му-
радщ.

- Ди хэгъэгум программэхэр гъэзэщIа 
щыхъун  папщIэ ахъшэу къытхуаутIыпщыр нэ-
хъыбэ хъуащ. Ахэр зэгъэзэхуэныр зи пщэ-
рылъхэм яжесIэну сыхуейт и пIалъэм икIи къэ-
дэмыхуэIауэ къэралым къыхуиутIыпщ ахъшэр 
Iуэхум трагъэкIуэдэну, - жиIащ Рахаев Борис.

Мусуков Алий къыхигъэщащ программэхэр 
гъэзэщIэнымкIэ ди Iуэхухэр гъэ къэс зэ-
рефIакIуэр, ар Iуэхум нэхъ хуэIэрыхуэ дызэ-
рыхъуам, лэжьыгъэм и пIалъэр къызэрытщIам 
щыхьэт зэрытехъуэр. Илъэси 4-5 и пэкIэ про-
граммэхэр процент 60-м щIигъукIэ фIэкIа 
яхуэмыгъэзащIэу щытамэ, нобэ ар процент 
98-м нагъэсыфащ. 

Рахаевым утыку кърихьащ 2021 гъэм 
 КъБР-м и ехъулIэныгъэхэр бжыгъэкIэ къэлъы-
тауэ. Ар къызэралъытэр Iуэхугъуэ 20 мэхъури, 
абыхэм ящыщу 18-р къыдэхъулIащ. Псалъэм 
къы дэкIуэу жыпIэмэ, хэгъэгум псэукIэр ще-
фIэкIуэн папщIэ къалъытэхэм ящыщщ цIыхуу 
къахэхъуэри, абыкIэ ди республикэр япэ итхэм 
ящыщщ. ЦIыхур зэрыпсэу илъэс бжыгъэр ири-
гъэхуэхащ коронавирус уз зэрыцIалэр 
зэрыщыIа илъэситIым, иджыпсту ику иту къа-
пщтэмэ, илъэс 73-77-рэ щыхъуу аращ ди рес-
публикэм. Къулейсызу къалъытэхэм я бжы-
гъэр процент 22,4-рэ хъууэ щытати, процент 
18,2-м нэс ирагъэхащ, ар Урысейм ику иту къы-
щалъытэхэм ящыщщ. 

Гу зылъытапхъэу Рахаевым къыхигъэщащ 
къыдэмыхъулIа IуэхугъуитI, ауэ абы и щхьэусы-
гъуэр зэхэгъэкIын хуейуэ зэрыщытри жиIащ. 
ЦIыхухэм ябгъэдэлъ щIэныгъэр процент 
62,85-рэ хъууэ аращ, ар Урысейм тэмэму къы-
щалъытэ бжыгъэм нэхърэ нэхъ мащIэщ. Ула-
хуэм ехьэлIа бжыгъэми дылъэщIыхьакъым, 
абы щхьэусыгъуэ хуэхъуар инфляцэр зэрыдэ-
уеярщ. ЦIыху щхьэхуэм и хэхъуэр тэмэмщ, ауэ 
улахуэр мащIэу къикIащ. ФIы и лъэныкъуэкIэ 
къыхэгъэщыпхъэщ хьэ рычэт Iуэху мащIэмрэ 
ику итымрэ зезытахэм я бжыгъэр нэхъыбэ 
зэрыхъуар. Уней хьэры чэтыщIэ мин 46,7-р ди 
республикэм дежкIэ бжыгъэ тэмэмт, Урысейм 
ику иту къызэрыщащтэмкIэ, ауэ цIыху мин 
58,7-рэ диIэ хъуащи, ар ехъу лIэныгъэщ. Ар 
проценти 127-рэ мэхъу. Абы къегъэлъагъуэ 
хьэрычэт Iуэху мащIэмрэ иным рэ зегъэу-
жьынымкIэ къэралым Iэма лыфI хэр зэры щы-
Iэр, мылъку зиIэм абы зэрыхилъхьэр. Къы-
дэмыхъулIа IуэхугъуитIымкIэ ирагъэкIуэкIа 
къэпщытэныгъэр мыпэжынкIэ зэрыхъунур, от-
чётхэр и чэзум ямытауэ е щIэупщIэныгъэхэр 
тэмэму ирамыгъэкIуэкIауэ зэрыщытынкIэ хъу-
нур жиIащ Мусуков Алий. 

НЭЩIЭПЫДЖЭ Замирэ.

Къэбэрдей-шэрджэс ли-
те ратурэбзэр зэтеувэным-
кIэ мыхьэнэшхуэ иIащ 
лъэпкъ щIэныгъэ лэжьакIуэ 
цIэрыIуэ, адыгэ бзылъху-
гъэхэм ящыщу япэу канди-
дат диссертацэ пхызыгъэ-
кIауэ щыта, иберие-кавказ 
бзэ гупыр джынымкIэ зэ-
фIэкIышхуэ къэзыгъэлъэ-
гъуа КIуащ Тамарэ Хьэзрэт 
и пхъум зэфIиха къэхутэ-
ныгъэ инхэм. Иджырей 
адыгэбзэм и орфографиер 
къыщащтэм щыгъуэ, щIы-
налъэ къэрал комиссэм и 
пашэу щытари КIуащ Та-
марэт. 

ЛЭСКЭН щIыналъэм хыхьэ 
Аргудан къуажэм 1927 гъэм 
накъыгъэм и 20-м къыща-
лъхуащ КIуащыр. Жылэм дэт 
курыт школым фIы дыдэу 
щеджэ хъыджэбз цIыкIум ар 
къиухыну хунэсакъым, Хэку 

Къэбэрдей-Балъкъэр Республикэм и къэрал властым и гъэзэщIакIуэ 
органхэм я къызэгъэпэщыкIэм, Къэбэрдей-Балъкъэр Республикэм и 

Iэтащхьэм 2019 гъэм жэпуэгъуэм и 30-м къыдигъэкIа Указ №92-УГ-мкIэ 
къищтам, зэхъуэкIыныгъэ хэлъхьэным и IуэхукIэ 

Къэбэрдей-Балъкъэр Республикэм и Iэтащхьэм и
Указ зауэшхуэр къызэрыхъеям 

къы хэкIыу. Бийр ди щIына-
лъэм ирахужа нэужь, Тамарэ 
еджэным пищащ, зэреджэм 
хуэдэурэ щылэжьащ жылэм 
щызэхэт хозяйствэм и губ-
гъуэхэм. Курыт школыр Нарт-
къа лэ къыщиуха нэужь, КIуа-
щыр щIэтIысхьащ Къэбэрдей 
къэ рал пединститутым. Ар 
ехъулIэныгъэкIэ кърихьэ лIэ-
ри, и щIэныгъэм хигъэхъуэну 
Моск ва кIуащ икIи СССР-м 
ЩIэныгъэхэмкIэ и Акаде-
мием БзэщIэныгъэхэмкIэ и 
институтым и аспирантурэм 
щIэтIысхьащ. Кандидат лэ-
жьыгъэр щигъэхьэзырым, 
Тамарэ и щIэныгъэ унафэщIу 
щытащ дунейпсо цIэрыIуагъ 
зиIэ еджагъэшхуэ, профес-
сор, академик Яковлев Нико-
лай, Ломтатидзе Кетеван 
 сы мэ. 1953 гъэм ирихьэлIэу 
КIуа щым игъэхьэзыращ ипэ-
кIэ иригъэкIуэкIа къэху тэ-
ныгъэ купщIафIэхэр лъабжьэ 
зыхуищIа и диссертацэр. Ар 
ехъулIэныгъэкIэ пхигъэкIри, 
филологие щIэныгъэхэмкIэ 
кандидат цIэр къыфIащащ. 
Адыгэ бзылъхугъэхэм ящыщу 
Тамарэщ щIэныгъэм и апхуэ-
дэ лъагапIэм япэу дэкIуеи-
фар. Ар я зэхуэдэ ехъулIэны-
гъэшхуэт езы бгырыс бзылъ-
хугъэми къызыхэкIа адыгэ 
лъэпкъми я дежкIи. 

1954 гъэм КIуащым щалъ-
хуа щIыналъэм къигъэзэ-

жащ. Къэбэрдей щIэныгъэ-
къэхутакIуэ институтым а зэ-
маным и унафэщIу щыта 
КIэрэф Къамболэт СССР-м 
ЩIэныгъэхэмкIэ и Академи-
ем бзэмрэ литературэмкIэ и 
къудамэм и академик-секре-
тарь Виноградов Виктор хуи-
гъэхьа лъэIу тхылъым ипкъ 
иткIэ, Тамарэ Налшык къа-
гъэ кIуэжат. Ар щIэныгъэ-къэ-
хутакIуэ институтым ирагъэб-
лэгъащ япэщIыкIэ щIэныгъэ 
лэжьакIуэу, иужькIэ адыгэб-
зэмрэ литературэмкIэ абы и 
къудамэм и унафэщIу икIи 
илъэси 10-м щIигъукIэ а Iэна-
тIэр ирихьэкIащ къызыхуэ-
тыншэу. Лэжьыгъэшхуэ зэ-
фIи хащ а илъэсхэм Тамарэ. 
Ар жыджэру хэтт кавказыб-
зэхэр джыныр щIыналъэм 
щыубзыхуным, а унэтIыны-
гъэмкIэ къэхутэныгъэ хьэлэ-
мэтхэр иригъэкIуэкIырт. Ап-
хуэдэ лэжьыгъэфIхэр къа-
лъытэри, 1967 гъэм КIуащыр 
ягъэуващ щIэныгъэ-къэхута-
кIуэ институтым и уна фэ-
щIым щIэныгъэмкIэ и къуэ-
дзэу.

Зи Iуэху зехьэкIэмкIэ къэра-
лым цIэрыIуэ щыхъуа адыгэ 
бзылъхугъэм гу къыщылъа-
тащ СССР-м ЩIэныгъэхэмкIэ 
и Академиеми. 1968 гъэм абы 
и Президиумым къыдигъэкIа 
унафэм ипкъ иткIэ, КIуащ Та-
марэ хагъэхьащ Лъэпкъыб-
зэхэр джынымкIэ къэралпсо 

советым. Абы Тамарэ хэтащ 
илъэси 10-м нэскIэ, лэжьы-
гъэфI куэдым я жэрдэм-
щIакIуэу, къызэгъэпэщакIуэу. 
И Iуэху еплъыкIэхэр къигъэ-
лъагъуэу ар къыщыпсалъэрт 
Академием и нэIэм щIэту 
екIуэкI къэралпсо щIэныгъэ 
зэ хыхьэхэм, иберие-кавказ 
бзэ гупыр джыным, лъэпкъ 
цIыкIухэм я анэдэлъхубзэхэм 
зегъэужьыным еджагъэш-
хуэхэм гу лъаригъатэу.

ИригъэкIуэкI щIэныгъэ-
къэхутэныгъэхэм егъэджэны-
гъэ-гъэсэныгъэ лэжьыгъэри 
Тамарэ гъусэ яхуищIащ, 1978 
гъэм КъБКъУ-м ирагъэблэ-
гъа нэужь. Ар илъэс куэдкIэ 
щылэжьащ университетым и 
тхыдэ-филологие къудамэм 
адыгэбзэмрэ литературэмкIэ 
и кафедрэм, япэщIыкIэ егъэ-
джакIуэ нэхъыжьу, иужькIэ 
доценту. Адыгэбзэм и фоне-
тикэмрэ лексикэмрэ ятеу-
хуауэ КIуащыр къызэджэу 
щыта лекцэхэр купщIафIэт, 
хьэлэмэтт. Ахэр ноби ящIэж 
Тамарэ абы щыгъуэ иригъэ-
джауэ щыта студентхэм 
ящыщ куэдым. Къэхутэныгъэ 
лэжьыгъэм щIалэгъуалэр хэ-
шэным гулъытэ хэха хуи-
щIырт егъэджакIуэ IэкIуэ лъа-
кIуэм. Ар я щIэныгъэ уна-
фэщIт, унэтIакIуэт диплом 
 лэ жьыгъэ зыгъэзащIэхэм, 
кур с хэм я кураторт, апхуэдэуи 
дапщэщи жыджэру хэтт ка-

федрэм, факультетым, уни-
верситетым щекIуэкI Iуэху-
гъуэ зэмылIэужьыгъэхэм.

Анэдэлъхубзэм зегъэу-
жьыным гулъытэшхуэ хуи-
щIащ Тамарэ. А унэтIыны-
гъэмкIэ иригъэкIуэкIа къэху-
тэныгъэ купщIафIэхэр зэрыт 
тхылъхэр мымащIэу къы-
дэкIащ а лъэхъэнэм. Абыхэм 
ноби пщIэшхуэ щаIэщ щIэны-
гъэ дунейм. 

Жэуаплыныгъэ зыпылъ 
апхуэдэ лъэпкъпсо Iуэхухэм 
къадэкIуэу, Тамарэ игъэза-
щIэрт жылагъуэ къалэнхэри. 
Республикэм щекIуэкI жыла-
гъуэ-политикэ гъащIэм жы-
джэру хэт а цIыху акъылыфIэр 
мызэ-мытIэу хахащ Налшык 
къалэ советым, КъБАССР-м 
и Совет Нэхъыщхьэм я депу-
тату. Ар хэтащ а хабзэубзыху 
IэнатIэм Егъэджэныгъэмрэ 
щIэныгъэмкIэ и комитетым, 
щытащ КъБАССР-м и Совет 
Нэхъыщхьэм и Тхьэмадэм и 
къуэдзэу. 

ЗэфIиха апхуэдэ лэжьыгъэ 
хьэлэлым папщIэ КIуащ Та-
марэ зыбжанэрэ къыхуагъэ-
фэщащ къэрал дамыгъэхэр, 
щIыхь, фIыщIэ тхылъхэр. 
Абыхэм ящыщщ КъБАССР-м 
и Совет Нэхъыщхьэм къыб-
гъэдэкI щIыхь тхылъхэр, 
 «ГуащIэдэкI хьэлэлым па-
пщIэ», «Лэжьыгъэм и вете-
ран» медалхэр. 

ЖЫЛАСЭ Маритэ.

Мы махуэхэм дунейм и щIыпIэ куэдым щаIэт Славян 
тхыбзэмрэ щэнхабзэмрэ я махуэр. Тхыдэджхэм къызэра-
лъытэмкIэ, абы и лъабжьэр ягъэтIылъауэ щытащ 863 
гъэм. Зейхэм я зыузэщIыныгъэм хуэлажьэ а махуэш хуэм 
и къалэн нэхъыщхьэт а лъэпкъхэм щхьэхуитыныгъэ 
яIэным, я бзэмрэ щэнхабзэмрэ нэхъри зрагъэужьыным 
ар лъабжьэ быдэ, шэсыпIэ яхуэщIыныр. 

СЛАВЯН тхыбзэмрэ щэнхабзэмрэ я махуэр ар къыщежьа 
Болгарием ноби лъагэу щаIэт, гуфIэгъуэ нэхъыщхьэхэм 
ящыщу къалъытэу. А къэралым сакъыу щахъумэ узэщIакIуэ 
цIэрыIуэхэу, зэшхэу Кириллрэ Мефодийрэ я фэеплъыр. Ахэ-
ращ глагол лъабжьэм тет алыфбейр, славяныбзэм лъабжьэ 
хуэхъуауэ щытар, зэхэзылъхьар. 

Махуэшхуэр мы зэманми щагъэлъапIэ къэрал куэдым, 
Урысей Федерацэри яхэту. Ди къэралым хыхьэ щIына-
лъэхэм нобэ щаублэ Славян тхыбзэмрэ щэнхабзэмрэ я ма-
хуэр гъэлъэпIэным ехьэлIа тхьэмахуэ лэжьыгъэ. Зэхыхьэ 
зэмылIэужьыгъуэхэр, зэхуэзэ хьэлэмэтхэр, гъэлъэгъуэны-
гъэ купщIафIэхэр щокIуэкI ди республикэми. КъБР-м Егъэ-
джэныгъэмрэ щIэныгъэмкIэ, Лъэпкъ Iуэхухэмрэ жылагъуэ 
проектхэмкIэ я министерствэхэм я нэIэм щIэту Къэрал 
лъэпкъ библиотекэм щыIэ зэхуэсым щы тепсэлъыхьынущ 
махуэшхуэм и тхыдэм, абы и зыужьыныгъэм хэлъ Iуэхугъуэ 
хьэлэмэтхэм.

 Апхуэдэу зэхыхьэхэр щекIуэкIынущ Прималкинскэ, Ды-
гулыбгъуей къуажэхэм, Май къалэм щэнхабзэмкIэ я унэхэм, 
Прохладнэ къалэм и зыгъэпсэхупIэ паркым, Тэрч къалэм 
сабийхэр гъуазджэм щыхуагъасэу дэт еджапIэм, Красноар-
мейское жылэм щылажьэ сабий гъэсапIэм, нэгъуэщI 
щIыпIэхэми. Ахэр нэхъыбэу зытеухуауэ щыт Iуэхугъуэхэр я 
фIэщыгъэхэм къаIуатэ: «ЛIэщIыгъуэхэм къапхыкIа алыф-
бей», «Псалъэм и къарур», «АБВГДейка», «Бзэм и къабза-
гъэм дрителъхьэщ», «Анэдэлъхубзэм и фIыгъуэхэр», «Уры-
сейр зэкъуэзыгъэувэ бзэр», «Тхылъхэр ди ныбжьэгъу 
пэжщ», «Узыншэу, Азбукэ», нэгъуэщIхэри. 

Бзэм и махуэшхуэм иращIэкIыну дауэдапщэхэм ящыщщ 
гуфIэгъуэ концерт зэмылIэужьыгъуэхэри, флешмоб 
хьэлэмэтхэри, джэгукIэ купщIафIэхэри, усэ зэпеуэхэри, 
гъэлъэгъуэныгъэхэри.

 Зреужь, ирефIакIуэ, хъума ирырехъу сыт хуэдэ лъэпкъми 
и анэдэлъхубзэр. 

ТАМБИЙ Линэ.

Къэбэрдей-Балъкъэр Республикэм и Парламентым и депутатхэмрэ КъБР-м и 
Парламентым и Аппаратым и лэжьакIуэхэмрэ КъБР-м и Совет Нэхъыщхьэм и XII 
зэхуэсыгъуэм, КъБР-м и Парламентым ЛIыкIуэхэмкIэ и Советым и I зэхуэсыгъуэм я 
депутату щыта Ахъуэхъу Марат Хьэжмусэ и къуэм и Iыхьылхэмрэ благъэхэмрэ 
яхуогузавэ ар дунейм зэрехыжам къыхэкIыу.



НапэкIуэцIыр  зыгъэхьэзырар
ЖЫЛАСЭ  Маритэщ.

Зи гуащIэр  щIэблэм 
яхуэгъэпса

Фи мурадыфIхэр къывэхъулIэну!

Пионер накъырэр ноби маджэ

Школым щыкIуа япэ 
илъэ сым сабийм еукъуэ-   
дий щIэныгъэм адэ кIэ 
зэрыхуэкIуэну гъуэ  гур, 
егъэтIылъ еджэ ныгъэм, 
гъащIэм, дунейм я зэ-
хэлъыкIэм епха и гуп-
сысэхэм я  лъабжьэр. Ар 
ныбжьы щIэм къы зэ ре-
хъу лIэм елъытащ адэкIэ 
иIэну текIуэныгъэ хэм, 
зды нэ сы фыну лъага-
пIэхэм ящыщ куэд. Адыгэ 
псалъэжьми аращ щIы-
жиIэр: «Лъабжьэр бы  дэ-
мэ, щхьэкIэр лъэщ щ».

ПЭЩIЭДЗЭ классхэм 
щIэс сабийхэр егъэ джэ-
ным зи гъащIэр тезыу-
хуахэм ящыщщ Къэнэмэт 
Луизэ Хьэсен и пхъур. Пэ-
щIэдзэ классхэм я егъэ-
джакIуэу Къэнэмэтыр щолажьэ Бахъсэн щIыналъэм 
хыхьэ Куба къуажэм дэт курыт школ №1-м. ФIыуэ илъа-
гъу IэнатIэм илъэс 45-рэ хъуауэ пэ рытщ Луизэ, абы 
зэрыхуеджам щыхущIегъуэжа къэмыхъуауэ, щIэблэр 
гъэсэнымрэ щIэныгъэфI ябгъэ дэлъхьэнымкIэ жэу-
аплыныгъэ лъагэ зыхищIэу.

 Курыт школ нэужьым Луизэ щIэтIысхьащ Налшык дэт 
педагогикэ училищэм (иджы КъБКъУ-м и колледжым) 
икIи 1976 гъэм ар фIы дыдэу къиухащ егъэджакIуэ IэщIа-
гъэр иIэу. 

Абы лъандэрэ сабий куэдым пэщIэдзэ школыр къари-
гъэухащ Луизэ, ауэ ноби и лэжьыгъэм тезашэркъым, 
абы гукъыдэж хуиIэу, егъэджэныгъэм къыхыхьэ Iэма-
лыщIэхэр къигъэсэбэпу щIэблэм яхэтщ. Къэнэмэтым са-
бийхэм пэщIэдзэ щIэныгъэ ярит къудейкъым, атIэ ахэр 
егъасэ, я къэухьым, дуней еплъыкIэм зрегъэужь, пэжы-
гъэм, дахагъэм хуеущий. Луизэ и дерсхэм щызэхэухуэ-
нащ егъэджэныгъэ-гъэсэныгъэр зэрызэпкърылъ унэ-
тIыныгъэ псори. Зи IэщIагъэм хуэIэижь егъэджакIуэм и 
Iуэху зехьэкIэр щапхъэ яхуохъу къыдэлажьэхэм, абы 
къыхуэарэзыщ школ унафэщIхэри.

- ЕгъэджакIуэфIщ, зыпэрыт IэнатIэм хуэIэзэ лэ жьа-
кIуэщ Къэнэмэт Луизэ. Сэ сызэрыщыгъуазэмкIэ, абы и 
гъэсэнхэр сыт щыгъуи жыджэру хэтщ школым,  районым 
щекIуэкI олимпиадэхэм, зэпеуэхэм. Къэнэм э тыр щап-
хъэ яхуохъу егъэджэныгъэ IэнатIэм пэрыувагъащIэ лэ-
жьакIуэ ныбжьыщIэхэми, - жеIэ КъБР-м Егъэ джэ ны-
гъэмкIэ, щIэныгъэмрэ щIалэгъуалэм я IуэхухэмкIэ и ми-
нистерствэм ЕгъэджакIуэхэм я щIэныгъэм  щыхагъахъуэ 
и центрым къэбэрдей-шэрджэсыбзэм зе гъэужьынымкIэ 
и IэнатIэм и унафэщI Щоджэн Iэминат. - Адыгэбзэр 
щIэблэм тэмэму егъэджынымкIи фIы щIэ ин зыбгъэдэлъ 
лэжьакIуэ IэкIуэлъакIуэр ныбжьыщIэхэм ядогуашэ и 
зэфIэкIхэмкIэ, езыр зыщыгъуазэу егъэ джэныгъэ-гъэ-
сэныгъэ лэжьыгъэм хэлъ щэхухэмкIэ. Абы мыхьэнэшхуэ 
иIэщ Iуэхур адэкIэ кIуэтэнымкIэ, лэжьыгъэфIым и мар-
дэхэм нэхъри зегъэубгъунымкIэ. 

И Iуэху зехьэкIэм лъабжьэ хуищI тегъэщIапIэхэм я 
 гугъу щищIкIэ, Къэнэмэтым псом япэ ирегъэувэ дэтхэнэ 
егъэджакIуэми бгъэдэлъ щIэныгъэмрэ зэфIэкIымрэ хэ-
гъэхъуэным, зэманым къигъэув еплъыкIэщIэхэм хэп-
лъэрэ нэхъ тэмэмхэр лэжьыгъэм къыщигъэсэ бэпыным 
хущIэкъуу щытын зэрыхуейр. Апхуэдэ лэжьэ кIэщ езы Лу-
изэ зытетыр. Дерсым щекIуэкI Iуэхугъуэхэм жыджэру 
хэмыт еджакIуэ щыбгъуэтынукъым абы и деж, апхуэдизу 
цIыкIухэр творческэ лэжьыгъэм дрегъэхьэхри, хешэри. 
Сабийхэр фIыуэ зылъагъу, абыхэм гуапэу, анэ етIуанэу 
яхущыт Къэнэмэтым игури и псэри яхузэIухащ классым 
щIэс дэтхэнэ сабийми: еджэныр фIы дыдэу къызэхъулIэ-
ми абы тIэкIу хуэщхьэхынэми. 

- ЕгъэджакIуэм и лэжьыгъэм нэхъыщхьэ дыдэу хэлъ-
хэм ящыщщ сабиипсэр нэсу зыхэпщIэныр, абы и гурылъ-
гуращэхэр къыбгурыIуэныр, и гупсысэхэр къэбгъэнаIуэу 
ахэр тэмэму бунэтIыныр. Зи псэр къыпхузэIумыха шко-
лакIуэм ахэр бгъэдэплъхьэну тыншкъым, аращи, псом 
япэ сабийр псэкIэ уи гъунэгъу пщIын хуейщ. ИтIанэщ абы 
щIэныгъэ куу щептыфынури гъэсэныгъэ екIу щыхэп-
лъхьэфынури, - и лэжьыгъэм топсэлъыхь Къэнэмэтыр. - 
Ди школым и егъэджакIуэ псори дыхущIокъу иджырей 
пщалъэхэм изагъэу егъэджэныгъэ-гъэсэныгъэ лэжьы-
гъэр зэредгъэкIуэкIыным, ди нэIэм щIэт, къэкIуэнур зей 
щIэблэм лъэпкъ гъэсэныгъэфIрэ щIэныгъэ куурэ зэред-
гъэгъуэтыным. 

Къэнэмэт Луизэ и гъэсэнхэм увыпIэфIхэр къыщахьащ 
«ХХI лIэщIыгъуэм и еджакIуэ нэхъыфI: ди къару до-
плъыж, ди зэфIэкIхэр къызыкъудох» урысейпсо олимпи-
адэм. Ар жыджэру ядолажьэ Занков Леонид и цIэр зе-
зыхьэ урысейпсо щIэныгъэ-методикэ центрым. 

Апхуэдэу Къэнэмэтыр гугъэзагъэу ябгъэдэтщ адэ-
анэхэми. Ахэр жыджэру гъэсэныгъэ лэжьыгъэм къы-
хешэ. ЖыпIэнурамэ, зыщылажьэ школым и егъэджа кIуэ 
нэхъыжьхэм ящыщ Къэнэмэт Луизэ лэжьыгъэм и 
унэтIыныгъэ куэдымкIэ абы щыпэрытщ. Апхуэдэ лэжьы-
гъэм папщIи фIыщIэ ин, пщIэшхуэ къыхуащI школым и 
унафэщIхэми, къыдэлажьэхэми, иригъаджэ сабийхэм я 
адэ-анэхэми. 

Зи лэжьыгъэмкIэ квалификацэ лъагэ зиIэ Къэнэмэ-
тым и цIэр фIыкIэ къыщраIуэ IэнатIэм и IэщIагъэлIхэм я 
зэхуэс куэдым. ПщIэ къыхуащIу, зыпэрыт IэнатIэм щиIэ 
ехъулIэныгъэфIхэр къалъытэу, абы мызэ-мытIэу къра-
тащ КъБР-м и Парламентым, КъБР-м Егъэджэныгъэм-
кIэ, щIэныгъэмрэ щIалэгъуалэм я IуэхухэмкIэ и минис-
терствэм, КъБКъУ-м ЕгъэджакIуэхэм я щIэныгъэм щы-
хахъуэ и институтым, «Вентана-Граф» тхылъ тедзапIэм, 
Егъэджэныгъэм епха жэрдэмыщIэхэм я къэралпсо цен-
трым, нэгъуэщI IэнатIэхэми къабгъэдэкI щIыхь, фIыщIэ 
тхылъхэр. 2014 гъэм Къэнэмэтыр щытекIуащ «Илъэсым 
и егъэджакIуэ нэхъыфI» зэпеуэм и щIыналъэ Iыхьэм. 
2019 гъэм ар пашэ щыхъуащ «Урысейм и егъэджакIуэ нэ-
хъыфI» къэралпсо зэхьэзэхуэм. 

Апхуэдэу гурэ псэкIэ и IэнатIэм пэрытщ Къэнэмэт Лу-
изэ Хьэсен и пхъур, и гъэсэнхэр фIым къыхуриджэу, 
адыгагъэ яхэлъу, еджэным дригъэхьэхыу, анэдэлъхуб-
зэр фIыуэ ялъагъуу ахэр къэгъэхъуным гулъытэ хэха 
 хуищIу. Зи щIэныгъэри зи зэфIэкIри щIэблэм ятезы-
гъэкIуадэ, зыпэрыт лэжьыгъэр ефIэкIуэн папщIэ зи къа-
руи зэмани щымысхь Къэнэмэт Луизэ дохъуэхъу гъэ 
еджэ гъуэр зэриухам щыхьэт техъуэ Иужьрей уэзджынэм 
и махуэмкIэ. Апхуэдэ лъэхъэнэ куэд бэIутIэIуншэу, узын-
шэу кърихьэлIэну ди гуапэщ. 

КЪАРДЭН Маритэ.

Иужьрей  уэзджынэ                               ДифI  догъэлъапIэ                              Щапхъэ                              Пэрытхэр

ЗЭIУЩIЭМ кърихьэлIа хьэ-
щIэ лъапIэхэм ящыщт «Уры-
сейм и гугъапIэ» бзылъху-
гъэхэм я къэралпсо зэ-
гухьэныгъэм ди щIыналъэм 
щиIэ къудамэм и пашэ Чер-
новэ Алёнэ, «ДыгъафIэ къа-
лэм» ныбжьыщIэхэм щIэны-
гъэ гуэдзэн егъэгъуэтыным-
кIэ и къудамэм и унафэщIым 
и къалэнхэр зыгъэзащIэ Ай-
базовэ Тамарэ, абы и къуэд-
зэ Безрокъуэ Еленэ сымэ. 

СССР-м 1980 гъэм ипэкIэ 
къыщалъхуа дэтхэнэ сабий-
ри гу къуэпскIэ пыщIауэ щы-
тащ Пионерхэм я зэгухьэны-
гъэм. Сэри сыщытащ пионе-
ру, а зэгухьэныгъэм и лэ-
жьы гъэм нэхъ жыджэру 
хэ тахэми сащыщащ. Галстук 
плъыжьыр хуарзэу зи пщэм 
дэлъ сабийхэр слъэгъуа 
нэужь,  сигу къокIыж а лъэ-
хъэнэ дахэр, а Iуэхугъуэм ди 
гъащIэм увыпIэшхуэ щиубы-
ду щыщыта пионер илъэс-
хэр. Пионеру абы щыгъуэ 
щы тахэм ящыщ дэтхэнэри 
щыгъуазэт пионер лIыхъ-
ужьхэм я цIэхэм, сурэткIи 
яцIыхурт. А псори нэхъыжь-
хэм ди нэгу къыщIагъэхьэ-
жу, Iуэхум хэзымыщIыкIхэри 
щыгъуазэ хуащIу, «Дыгъа-
фIэ къалэ» творчествэмкIэ 

сабий академием и «Альтер-
натива» ныбжьыщIэ гупым 
ягъэхьэзыра зэIущIэр хьэ-
лэмэтт, купщIафIэт. «Аль-
тер натива»-м и унафэщI, 
академием и художественнэ 
къудамэм и пашэ Жэмбэч 
Маритэ и нэIэм щIэту 
къызэрагъэпэща Iуэхугъуэм 
абы кърихьэлIахэр щыгъу-
азэ хуащIащ СССР-м и Пио-
нерхэм я зэгухьэныгъэм и 
къекIуэкIыкIам, цIэрыIуэу 
щыта «Зарница» джэгу-зэ-
пеуэр къызэрежьауэ щытам, 
зи цIэр къэрал тхыдэм къы-
хэна пионер хахуэхэм, «Со-
вет Союзым и ЛIыхъужь» 
цIэр зыфIащахэм я гъа-
щIэм. 

НыбжьыщIэхэр чэзууэ теп-
сэлъыхьащ а пионер ха-
хуэхэм яхэлъа хьэл-щэнхэм, 
дуней еплъыкIэу ябгъэд э-
лъам, къэралыр щытыкIэ гу-
гъум щихуа 1941 - 1945 гъэ-
хэм абыхэм къакъуэкIауэ 
щыта лIыгъэм. Апхуэдэ шко-
лакIуэхэт зи гъащIэр къэра-
лым и хуитыныгъэм щIэзыта 
пионерхэу Казей Марат, Го-
ликов Лёня, Котик Валя, 
Портновэ Зинэ, Дубинин Во-
лодя, Комлевэ Галя, Коробко 
Вася, Бондаровская Ютэ 
сымэ. А ныбжьыщIэхэм 

ящыщ дэтхэнэми лIыгъэш-
хуэ зэрихьащ а мафIае 
илъэс хэм. Аращ абыхэм я 
цIэ хэр лъэпкъ тхыдэм къы-
щIы хэнари. 

ЛъэхъэнэкIэрэ и гугъу 
ящIыжу къекIуэкIащ Бэракъ 
Плъыжь орденыр зыхуагъэ-
фэщауэ щыта Дубининым 
зэрихьа лIыгъэр. Фашист-
хэм лагъымкIэ къагъэ тIы-
лъыхьа щIыунэм и псэр щи-
тащ абы, советыдзэм сэбэп 
зэ  рыхуэхъун Iуэху зэфIи-
гъэкIыу. Апхуэдэу хахуэт Хэ-
ку зауэ орденым и нагъы-
щэхэр зыхуагъэфэщауэ щы-
та Комлевэри Бондаровс-
кэри. Ютэ и цIэр зэрехьэ 
Петергоф и уэрамхэм ящыщ 
зым, ар фIащащ теплоход 
иным. Къыхэдгъэщынщи, 
Хэку зауэшхуэм и зэманым 
леишхуэ зытехьауэ, зэхакъу-
тауэ щыта а къалэр, Санкт-
Петербург щыIэ адрей фэе-
плъхэм ящIыгъуу, ЮНЕСКО-
м и дунейпсо фэеплъ щIэин-
хэм хигъэхьащ. 

Удихьэхыу, гъэщIэгъуэну 
къы зэрагъэпэщащ Пионе-
рым и махуэм ирырагъэхьэ-
лIа зэIущIэр. Махуэшхуэм 
кърихьэлIа хьэщIэхэр жы-
джэру хэтащ абыхэм папщIэ 
къызэрагъэпэща викторинэ 
хьэлэмэтым. Ар пионер зэ-
гухьэныгъэм и тхыдэм теуху-
ат. Апхуэдэу зэIущIэм къри-
хьэлIахэм папщIэ ирагъэда 
галстук плъыжьхэр псоми я 
пщэм дапхащ, пионер на-
къырэр джэуэ, Iэгуауэм 
щIэту. 

ЗэIущIэм щагъэлъэпIащ 
«Классикэ псэу» урысейпсо 
ныбжьыщIэ творческэ з э-
пеуэм и республикэ Iыхьэм 
щытекIуа Ныбэжь Малик. 
Ялтэ щыIэ «Артек» дунейпсо 
ныбжьыщIэ центрым къы щы-
зэрагъэпэщ иужьрей зэпеуэм 
кIуэну зыхуагъэфэща щIа-
лэщIэм абдеж щратащ щIы-
налъэ Iыхьэм зэрыщытекIуам 
щыхьэт техъуэ тхы лъыр. 

Махуэшхуэ дауэдапщэм и 
кIэухыу пионерхэм къызэхуэ-
сахэм къыхуахьащ щIыбым 
щызэщIагъэста мафIэм и 
дэпымкIэ ягъэжьа кIэртIоф 
хъурейхэр. Ар зыIухуа нэ-
хъыжь хэм, дауи, ящIэж, а 
пионер мафIэр ЩIы хъу-
рейм и Iыхьитхум щыпсэу 
са бийхэм яку дэлъа зэныб-
жьэгъугъэ быдэм и нэщэнэу 
зэрыщытар.

ТАМБИЙ Линэ.

Ди республикэм зыIэригъэхьэ 
ехъулIэныгъэхэм, шэч хэмылъу, ди 
егъэджакIуэхэм я Iыхьэ ин хэлъщ. 
АбыкIэ фIыщIэ ин зыхуэфащэхэм 
ящыщщ къытщIэхъуэ щIэблэм я ду-
ней еплъыкIэм, гупсысэмрэ къэу-
хьымрэ заузэщIыным, щIэныгъэфI-
рэ гъэсэныгъэ екIурэ ягъуэтыным 
зи гуащIэ куэд хуэзыгъэпс, зыпэрыт 
IэнатIэм щIэ хилъхьэу, ар 
егъэфIэкIуэнымкIэ лэжьыгъэшхуэ 
зэфIихыу къекIуэкI Къалмыкъ 
Кларэ Адэлбий и пхъур.

ИДЖЫРИ ныбжьыщIэу Кларэ иуб-
зыхуакIэт зрикIуэну гъащIэ гъуэгуа-
нэр. Ар хуейт сабийхэм ядэлэжьэну, 
дунейм дахагъэу щызекIуэ Iуэхугъуэ-
хэм ящыщ куэд абыхэм къахузэIуихы-
ну. ЩIэблэм щIэныгъэрэ гъэсэны-
гъэрэ етын гъуэгум апхуэдэу теуващ 
Къалмыкъыр. Абы лъандэрэ илъэс 
50-м нэсащи, зы махуи къэхъуакъым 
Кларэ къыхиха IэщIагъэм щыхущIе-
гъуэжа, зыпэрыт IэнатIэм щытезэша.

КъБКъУ-м и филологие факульте-
тыр къиуха нэужь, 1974 гъэм Кларэ 
лэ жьэн щыщIидзащ къыщалъхуа Зэ-
рэгъыж къуажэм дэт курыт школым, 
урысыбзэмрэ литературэмрэ ныб-
жьыщIэхэм яригъэджу. Хэлъэт зиIэ 
бзылъхугъэ цIыкIур зэман кIэщIым 
къриубыдэу хэзэгъащ IэщIагъэм, 
ехъулIэныгъэфIхэри зыIэригъэхьэу 
хуе жьащ. И еджакIуэ цIыкIухэм яхэт-
тэкъым и дерсхэм димыхьэхрэ фIэ-
фIу абыхэм мыкIуэрэ. Лэжьэн зэры-
щIидзэрэ куэд дэмыкIауэ, Кларэ ира-
гъэблэгъащ ВЛКСМ-м Совет (иджы 
Шэрэдж) районым щиIэ щIыпIэ коми-
тетым икIи а щIалэгъуалэ зэгухьэны-
гъэм и секретару щытащ. ЗэфIэкI 
 лъагэ бгъэдэлъу гу зылъата лэжьакIуэ 
гумызагъэр иужькIэ щытащ комсо-
молым и обкомым щIалэгъуалэм 
ядэ лэжьэнымкIэ и къудамэм и уна-
фэщIу, итIанэ абы и инструктору. 

1986 гъэм къыщыщIэдзауэ Кларэ и 
унафэщIщ Сабийхэмрэ щIалэгъуа-
лэмрэ творчествэмкIэ я республикэ 
уар дэунэм. Абы лъандэрэ блэкIа 
илъэсхэм къриубыдэу Къалмыкъым 
хузэфIэкIащ ди щIыналъэм къихъуэ 
щIэблэ куэдым лэжьыгъэ купщIафIэ 
ядригъэкIуэкIын. И сабиигъуэм иIа 
хъуэп сапIэр нахуапIэ зыщIыфа 
бзылъ хугъэм зыIэригъэхьэ ехъулIэ-
ны гъэхэм куэд щыгъуазэщ. Абы уар-
дэунэм къыщызэригъэпэщащ щIэб-
лэм я гупсысэм, ябгъэдэлъ зэ фIэ-
кIым рэ творческэ зэчий зэ мы лIэу-
жьыгъуэхэмрэ адэкIи зегъэужьыныр 

зи къалэн нэхъыщхьэу къэзылъытэ 
IэщIагъэлI гуп. УнафэщIым хэлъ 
хьэл-щэн дахэр, жэуаплыныгъэр, 
бгъэ дэлъ щIэныгъэ куур, зэхэщIы-
кIыр, цIыху хэтыкIэ екIур зи щапхъэ а 
гупым и гъэсэнхэр дапщэщи жы джэ-
ру хэтщ ди щIыналъэми къэралми 
ще кIуэкI ныбжьыщIэ зэпеуэхэм, еп-
лъыныгъэхэм, конференцхэм. Абы-
хэм ящыщу мащIэкъым Къалмы-
къыр зи пашэ IуэхущIапIэм къыщы-
зэрагъэпэщхэм я бжыгъэри. 

ЩIэныгъэ, щэнхабзэ, спорт ун э-
тIыныгъэхэмкIэ уардэунэм щылажьэ 
гупжьейхэм мы зэманым йокIуалIэ 
сабий мин бжыгъэхэр. Курыт школым 
щызрагъэгъуэт щIэныгъэм къы дэ-
кIуэу, абыхэм уардэунэм я зэфIэкIхэм 
адэкIи щыхагъахъуэ щхьэж дэзы-
хьэхым елъытауэ. А IуэхущIапIэм къе-
пхауэ илъэс куэд лъандэрэ мэлажьэ 
еджакIуэхэм я республикэпсо щIэны-
гъэ зэгухьэныгъэр - «Сигма» фIэщы-
гъэр зиIэр. Къалмыкъым и жэрдэм-
кIэ а зэгухьэныгъэм хэт щIэныгъэлI 
ныбжьыщIэхэм щIэх-щIэхыурэ ира-
гъэкIуэкI зэIущIэхэр. «Творческэ зэ-
фIэкI зыбгъэдэлъ щIэблэ акъы-
лыфIэ» лъэпкъпсо егъэджэныгъэ 
программэм зэрыхэтам къыпэкIуэу, 
Сабийхэмрэ щIалэгъуалэмрэ я твор-
чествэмкIэ республикэ уардэунэр 
къа лъытауэ щытащ «Урысейм и Iуэху-
щIапIэ нэхъыфIу еджакIуэхэм къэху-
тэныгъэ лэжьыгъэшхуэ щыдра-
гъэкIуэкI» IэнатIэу. 

Лэжьыгъэм и къызэгъэпэщакIуэ Iэ-
кIуэлъакIуэм гулъытэшхуэ зыхуищI 
унэтIыныгъэхэм хохьэ сабий творче-
скэ гупхэри. УФ-м, КъБР-м щапхъэ 
зытехыпхъэу къыщалъытэ «Кавказ 
пшэплъхэр», «Асса», «Глорие» ан-
самблхэр, пшынауэ ныбжьыщIэ 
 гу пыр мызэ-мытIэу хъуащ урысейпсо, 
дунейпсо зэпеуэхэм, фестивалхэм я 
лауреат, саугъэт нэхъыщхьэу къа-
лъытэ Гран-при къыщыхуагъэфащэ-
хэри щыIэу. КъинэмыщIауэ, уар-
дэунэм ехъулIэныгъэфIхэр зыIэре-
гъэхьэ спорт, туризм, хэкурыдж, нэ-
гъуэщI IуэхугъуэхэмкIи. Хэкупсэ нэсу 
щыт Къалмыкъ Кларэ игъэлажьэ 
гупыр хэхауэ щIэблэм ядолажьэ ща-
лъхуа хэкур, щыпсэу къэралыр фIыуэ 
ялъагъуу, хабзэрэ нэмысрэ яхэлъу 
ахэр къэхъун папщIэ. Къыхэдгъэщын-
щи, уардэунэм хэхауэ щадолажьэ 
бын куэд щапI унагъуэхэм ящыщ са-
бийхэми зи узыншагъэм сэкъат иIэ 
ныбжьыщIэхэми. 

КъБР-м ЕгъэджэныгъэмкIэ, щIэны-
гъэмрэ щIалэгъуалэм я IуэхухэмкIэ и 

министерствэм, Бэрбэч ХьэтIутIэ и 
цIэр зезыхьэ КъБКъУ-м жыджэру 
япы щIауэ щыту, Сабийхэмрэ щIалэ-
гъуалэмрэ я творчествэмкIэ рес-
публикэ уардэунэм лъокI республи-
кэм ис ныбжьыщIэ зэчиифIэхэм лъэ-
ныкъуэ куэдкIэ ядэлэжьэн, я гупсы-
сэмрэ зэхэщIыкIымрэ зригъэужьын. 
Егъэлеиныгъэ лъэпкъ хэмылъу жы-
пIэ хъунущ Къалмыкъ Кларэ зи уна-
фэщI уар дэунэр сабийхэмрэ щIалэ-
гъуа лэмрэ егъэджэныгъэ-методикэ, 
щIэ ныгъэ-къэхутэныгъэ, щэнхабзэ-
псэкупсэ лэжьыгъэ купщIафIэ щыд-
ра гъэкIуэкI, егъэджэныгъэм къы-
хыхьэ иджырей технологие пэрыт-
хэмрэ техникэмрэ зи лъабжьэ Iуэху 
зехьэкIэ щызэтеубла республикэпсо 
центру зэрыщытыр. А псоми, шэч 
хэмылъу, и фIыщIэ ин хэлъщ Къал-
мыкъ Кларэ. 

Илъэс куэд лъандэрэ абы зэфIих 
псэ хьэлэл лэжьыгъэм къэрал гулъы-
тэ лъаги игъуэтащ. Абы къы хуа-
гъэфэщащ «УФ-м щIыхь зиIэ и егъэ-
джакIуэ», «КъБР-м егъэджэныгъэм-
кIэ щIыхь зиIэ и лэжьакIуэ» цIэ 
 лъапIэхэр, къратащ «Урысейм щIэ  ны-
гъэм, щэнхабзэм, егъэджэныгъэм 
зыщаужьыным хуищIа творческэ 
хэлъ хьэныгъэм папщIэ», «Егъэ джэ-
ныгъэм зиужьыным хуищIа хэлъ-
хьэныгъэм папщIэ», «ВЛКСМ-р илъэс 
70 ирокъу» къэрал дамыгъэхэр, фIы-
щIэ, щытхъу тхылъ куэд. Ахэр я щы-
хьэтщ и къалэнхэм Кларэ игуи и пси 
хилъхьэу, иригъэфIакIуэу зэрып э-
рытым. 

Адыгэ бзылъхугъэ щыпкъэм, егъэ-
джакIуэ нэсым, лэжьыгъэм и къызэ-
гъэпэщакIуэ IэкIуэлъакIуэм и юбилей 
махуэ дахэр иджыблагъэ игъэлъэпIа-
щи, дохъуэхъу и пщIэр лъагэу, и ду-
нейр щIэращIэрэ узыншагъэ иIэу, 
унагъуэ насыпым щымыщIэу псэуну, 
зыщIэхъуэпс, фIыгъуэу къилъытэ 
псом кIи Тхьэр къыхуэупсэну!

ТЕМЫР Дисанэ.

Дэтхэнэ зы лъэпкъми хуэдэу, 
адыгэ хэм я дежи къалэн ин щегъэза-
щIэ цIыхубзым. Абы и лэжьыгъэ мы-
тыншхэм ящыщ зыщ лъэпкъы бзэр 
сабийм Iурылъхьэныр, анэбзэ кIэ 
гупсысэу, къеджэфу егъэсэныр. Мы 
Iуэхугъуэр фIы дыдэу къызы-
гурыIуэ, и гуащIэр адыгэбзэм ирип-
хауэ псэу Багъ Марьям хуэгъэзащ си 
псалъэ хэр. Дунейм тет дэтхэнэ зы 
къэхъу гъэри зэхошыпсэ, зэщIоп сып-
сэ,  мэп салъэ. Псори мэIу, мэIулъэ, 
мэ Iуа тэ. Iулъэ къэс и IункIыбзэ 
иIэжщ. КъыcфIощI а IункIыбзэр 
Тхьэшхуэм зыхуигъэфэщахэм Ма-
рьями ящыщу.

 
ХЭТ ХЪУНУ-ТIЭ Багъ Марьям? Япэ-

рауэ, ар адыгэ лъэпкъым и цIыхущ, 
адыгэбзэмрэ литературэмкIэ егъэджакIуэу куэдрэ лэжьащ, УФ-м 
егъэджэныгъэмкIэ щIыхь зиIэ и лэжьакIуэщ, «Урысейм и егъэджакIуэ 
нэхъыфI» зэпеуэм щытекIуахэм, Дунейпсо Артийскэ Комитетым и 
дыщэ орденыр зратахэм ящыщщ. ЕтIуанэрауэ, Багъыр адыгэ 
лъэпкъым зи лэжьыгъэкIэ, тхыгъэкIэ, тхылъ телъыджэхэмкIэ дэгуа-
шэ цIыхущ. Абы и щыхьэтщ зэпыу имыIэу абы къыдигъэкI тхылъхэр. 
Къапщтэмэ, апхуэдэ тхылъхэм ящыщщ «Щхьэлыкъуэдэсхэм я Iуэ-
рыIуатэ», «Жьэгу мафIэ», «Адыгэ IуэрыIуатэ», «Ныбжьэгъу цIы кIу», 
«Шыхулъагъуэ», «Гъуэгугъэлъагъуэ», «Жыпкъылъэ», «Гъуэгуанэ тхы-
гъэхэр». Абыхэм ящыщ дэтхэнэри зыхуэгъэзар адыгэхэр аращ. Бзэр 
зэзыгъэщIэну хуей дэтхэнэми дэIэпыкъуэгъу яхуэхъуну тхылъхэщ 
«Гъуэ гугъэлъагъуэр», адыгэ хьэрфхэр я щIэдзапIэу къуршхэм, Iуащ-
хьэхэм, жылэхэм, псынэхэм, псыхъуэхэм, джабэхэм тещIыхьар; 
«Ныбжьэгъу цIыкIур», напэкIуэцI 450-рэ хъур, алфавитыр зэзы-
гъэщIэну сабийхэм яхуэгъэпсар, бзищкIэ тхауэ (адыгэ-урыс-ин-
джылыз) къыдигъэкIар; «Жыпкъылъэр», сабий нэхъыщIэхэм папщIэ 
Iэпэлъагъуэ теплъэ иIэу дунейм къытригъэхьар; «Шыхулъагъуэр», 
Къэбэрдей жылагъуэхэмрэ щIыпIэхэмрэ пасэм яIа фIэщыгъэхэр 
зэрытыр. Ахэр псори нэхъыбэу зыхуэгъэзар сабийхэращ.

«Щхьэлыкъуэдэсхэм я IуэрыIуатэ», «Жьэгу мафIэ», «Адыгэ Iуэры-
Iуа тэ», «Гъуэгуанэ тхыгъэхэр» тхылъхэм нэхъыбэу дихьэхыр балигъхэ-
ращ. Адыгэ IуэрыIуатэм фIыуэ щыгъуазэ, адыгэбзэ дахэкIэ тхэ 
Марьям ди пащхьэ кърилъхьа тхыгъэхэр телъыджэщ. Абыхэм пасэ 
зэманым яжь ящIихуащ, ди адэжьхэм къытхуагъэна фIыгъуэу щыт 
псысэхэр, шыпсэхэр, таурыхъхэр, псалъэжьхэр, къебжэкIхэр, хъуэхъу-
хэр къыдоджыкIри, дуней телъыджэм дыщагъэхьэщIэ. Жьэгу па-
щхьэ хуабэ пэрысу дадэ жьакIэхум къытхуиIуэтэж къэхъукъащIэу 
къытщыхъу тхыгъэхэм зэм афэ джанэр зыщыгъ зауэлIу зыкъыуа-
гъэлъытэ, зэми зыми емыщхь тхьэIухуду фащэ пщатIагъэ, зэми хъуэ-
хъубзэр къыпIуралъхьэ, зэми пасэм щыIа жылагъуэхэм ущагъэпсэу. 
Макъыбэу зэрылъэлъ бзэкIэ тха а тхыгъэхэм уагъэлъагэ, уагъэ-
гушхуэ. 

Мы псалъэхэр хэIэтыкIауэ къыфщремыхъу. Пэжым гъуэгу ест 
 къудейуэ аращ. Щытхъуныр зыфIэмыфI Марьям зыцIыхухэм ящIэ ар 
зэрызэпIэзэрытыр, куэд зэрищIэр. Бзэгъэбзэрабзэу щыт цIыхубзыр 
зыщыгъуазэ дэтхэнэри цIыхухэм гуэгъу зэрахуищIын гуращэм итхьэ-
къуащ. Илэжь дэтхэнэ зы Iуэхугъуэри адыгэм и гупсысэкIэ егъэнщI, 
хабзэ-бзыпхъэу абы игъэлъагъуэм нэз имыIэ хуэдэщ. Пэжыр зи гъуа-
зэу псэу, адыгэбзэм пщIэ лей хуэзыщIу къэгъуэгурыкIуэ Марьям и ду-
ней еплъыкIэр, гупсысэхэр, зэхихауэ гум къинэжа къэхъугъэ-жыIэ-
гъуэхэр щызэхуихьэсауэ иджыкIэ къыдигъэкIа «Гъуэгуанэ тхыгъэхэр» 
тхылъри хуабжьу хьэлэмэтщ, купщIафIэщ. 

Адыгэбзэр езыр бзэ дахэщ, ауэ абы и IукIэр, тхыкIэр сыт хуэдэу щы-
тынуми зэлъытар цIыхур аращ. Марьям хуэдэ цIыхухэр лъэпкъым 
диIэху, ди адыгэбзэр илъэсхэм япэлъэщынущ.

«БаIуэ нэхърэ - бащIэ», - жыхуиIэращи, куэд жызымыIэу куэд зыщIэ 
Багъ Марьям щапхъэщ ди дежкIэ. Абы и лэжьыгъэр курыт еджапIэм 
щызэпигъэуами, ауэ тIысыжауэ щыткъым. НобэкIэ ар къытхуоупсэ и 
къалэмыпэм къыпыкI тхыгъэхэмкIэ, къыдигъэкI тхылъхэмкIэ. Абы и 
гуащIэ зыхилъхьа лэжьыгъэхэр дэIэпыкъуэгъу яхуэхъунущ адыгэбзэр 
зэзыгъащIэхэми, еджакIуэхэми, егъэджакIуэхэми, тхыдэр зыфIэфIхэ-
ми, IуэрыIуатэр дыщэ пхъуантэу къэзылъытэхэми.

 МАХУЭЛI Беслъэн, егъэджакIуэ. Москва къалэ.

Накъыгъэм и 25-м ди къэралым и курыт 
еджапIэ псоми щагъэлъапIэ иужьрей уэз-
джынэм и махуэшхуэр. Хабзэ зэрыхъуа-
щи, а махуэм дэнэкIи щоIу а уэзджынэ жь-
гъырум и макъ лъэщыр, ныбжьыщIэхэр, 
абыхэм я гъэсакIуэхэр, егъэджакIуэхэр 
зды нэса лъагапIэхэм щыхьэт техъуэу, 
адэкIэ къапэщылъ къалэнхэр екIуу зэры-
зэфIахыным къыхуриджэу. 

ЩIЭУЭ къежьа уз зэрыцIалэ лIэужьыгъуэу 
«коронавирус» фIэщыгъэр зиIэм и зэранкIэ 
илъэс блэкIахэм зэхъуэкIыныгъэхэр иIэу 
екIуэ кIащ гуфIэгъуэр. А узыфэ хьэлъэр 
иджыри зэрымыкIуэдыпам къыхэкIыу, иужь-
рей уэзджынэм и махуэр мы гъэм къызэрызэ-
гъэпэщыпхъэм теухуа унафэу КъБР-м Егъэ-
джэныгъэмкIэ, щIэныгъэмрэ щIалэгъуалэм 
я IуэхухэмкIэ и министерствэм къыдигъэкIам 
къыщыгъэлъэгъуащ гуфIэгъуэхэр ще кIуэкI-
кIэ, «Роспотребнадзор»-м къигъэув санитар-
эпидемиологие хабзэхэм я мардэхэр зыща-
мыгъэгъупщэу дэнэкIи щагъэзэщIэн хуейуэ. 

Апхуэдэ щытыкIэм емылъытауэ, школакIуэ 
ныбжьым ит дэтхэнэми жыджэру зыхуи-
гъэхьэзыращ махуэшхуэм, абы хуэпIащIэу. 
Абыхэм ящыщ дэтхэнэ зым и дежкIи мыхьэнэ 
ин иIэщ а махуэшхуэм. Ар я щIэщыгъуэщ 
1-нэ классыр къэзыухауэ еджэным и адрей 
дэ кIуеипIэхэм хуэпабгъэ цIыкIухэми, абы 
поплъэ зи чэзу гъэ еджэгъуэр къезыхьэлIауэ, 
зы нэкIэ Iэбауэ гъэмахуэм техьэхэри. Къаху-
еуэну уэзджынэм и мыхьэнэр хэхауэ гурэ 
псэкIэ зыхэзыщIэхэм ящыщщ курыт школыр 
мы гъэм къэзыух щIалэгъуалэр. Абыхэм я 
дежкIэ а зу макъ жьгъырур сабиигъуэмрэ ба-
лигъ гъащIэмрэ яку дэлъ лъэмыж хъыринэщ, 
гъащIэ Iыхьэ зэмылIэужьыгъуэхэм я гъу-
напкъэ зэпылъыпIэщ. 

Апхуэдэ гуфIэгъуэ зэхыхьэхэр накъыгъэм 
и 25-м щекIуэкIынущ ди республикэм курыт 
щIэныгъэ щIэблэм щрагъэгъуэт и IуэхущIа-
пIэ 270-м щIигъум. Абыхэм екIуалIэ ныбжьы-
щIэ мини 115-м щIигъуми, щылажьэ IэщIа-
гъэлI мин 12-м нэсми (абыхэм ящыщу мини 
7,5-м щIигъур егъэджакIуэщ), еджакIуэхэм я 
адэ-анэхэми яхуэгъэзащ иужьрей уэзджы-
нэм и зу макъыр: щхьэж къыпэщылъ къа-

лэныр къызыхуэтыншэу зэфIэгъэкIыным 
къы хуреджэ. Абыхэм я нэхъыщхьэхэм 
ящыщщ курыт школыр къэзыуххэм ятыну 
къа пэщылъ къэрал экзаменхэр. Мыгъэрей 
къызэрыщIагъэкI къэпщытэныгъэхэм хэты-
нущ цIыху мини I3-м щIигъу. Къэрал экзамен 
нэхъыщхьэр ятынущ 9-нэ классыр къызыух 
ныбжьыщIэ 8554-м. Зыуэ щыт къэрал экза-
меным хэтынущ курыт школыр къэзыух ныб-
жьыщIэ 4582-рэ. Дэтхэнэри хущIокъу ахэр 
ехъулIэныгъэкIэ итыну, хуопабгъэ и хъуэпса-
пIэхэм ялъэIэсыну, гугъапIэщIэхэр зригъэхъ-
улIэну. Шэч къытетхьэркъым абыхэм ящыщ 
дэтхэнэри къапэщылъ къэпщытэныгъэхэм 
зэрапэлъэщынум. Дэтхэнэми наIуэ къищIы-
нущ илъэс II зи кIыхьагъ школ гъуэгуанэр сыт 
хуэдэу къикIуами, а зэманыр дауэ къи-
гъэсэбэпами. 

Иужьрей уэзджынэм балигъ гъащIэм хишэ 
ныбжьыщIэхэм яхуэгъэза хъуэхъу дахэхэр 
абыхэм щагъэIунущ нобэрей гуфIэгъуэ зэ-
хыхьэхэм зыкърезыхьэлIа дэтхэнэми. Ап-
хуэдэхэщ КъБР-м и Парламентымрэ Прави-
тельствэмрэ я лIыкIуэхэр, къалэ, къуажэ ад-
министрацэхэм я IэщIагъэлIхэр, егъэджа-
кIуэхэр, адэ-анэхэр. Iуэхум ехьэлIа гуфIэгъуэ 
зэхуэсхэм апхуэдэу кърагъэблэгъащ зауэм-
рэ лэжьыгъэмрэ я ветеранхэр, жылагъуэм 
пщIэ щызиIэ нэхъыжьыфIхэр. Ахэр псори 
щызэхуэсынущ махуэщIым хуэхьэзыр хъуа-
кIэ, макъамэ дахэхэр къыщыIуну школ 
пщIан тIэ хуитхэм. 

Дэри захудогъазэ къэкIуэнур зей щIалэ-
гъуалэм икIи дохъуэхъу иужьрей уэзджынэр 
угъурлы яхуэхъуну, лъэпощхьэпохэр щымы-
мащIэ дунейм я увыпIэ щагъуэтыну, гупсысэ 
Iущхэр зи лъабжьэ Iуэху екIу куэд зэфIа-
хыфыну, насып мыкIуэщIкIэ, ехъулIэны-
гъэкIэ гъэн щIа гъащIэ ирахьэкIыну. 

Гъуэгу махуэ, лъагапIэщIэхэр зи плъапIэ, 
къэралым и къэкIуэнур зэлъыта зи щIалэгъ-
уэхэ! ГъащIэм хувиIэ мурадыфI псори Тхьэм 
къыфхузэпищэ!

ЖЫЛАСЭ Маритэ, 
«Адыгэ псалъэ» газетым

егъэджэныгъэмрэ щIэныгъэмкIэ и 
къудамэм и унафэщI.

Сабийхэм я 
лъагъуэхэшНакъыгъэ мазэр къулейщ къэралпсо мыхьэнэ зиIэ 

IуэхугъуэхэмкIэ. Гъатхэмрэ Лэжьыгъэмрэ я махуэшхуэр 
тIэта къудейуэ, къэсащ икIи дгъэлъэпIащ ТекIуэныгъэ 
Иныр. МахуипщI нэхъ дэмыкIыу ди къэралым и щIына-
лъэ куэдым щаIэтащ къыкIэлъыкIуэ Iуэхугъуэр: Пионер-
хэм я зэгухьэныгъэр къызэрыунэхурэ илъэси 100 зэ-
рырикъуар. Абы теухуа гуфIэгъуэ дауэдапщэхэр зыхэт 
мазэ лэжьыгъэ щекIуэкIащ ди республикэм. Абыхэм 
ящыщщ «ДыгъафIэ къалэм» къыщызэрагъэпэщауэ 
щыта «Пионер лIыхъужьхэр» зэхыхьэр. 

ЗэIущIэхэр                                           Гъуазджэ                                           Егъэджэныгъэ                                           Спорт

Ди республикэм гулъытэшхуэ щегъуэт лъэпкъ проект-
хэмрэ федеральнэ программэхэмрэ къызыхуэтыншэу 
гъэзэщIэным. Псом хуэмыдэу лэжьыгъэшхуэ щокIуэкI 
егъэ джэныгъэ IэнатIэм. Къапщтэмэ, «Егъэджэныгъэ» 
лъэпкъ проектым къыщыгъэлъэгъуа Iуэхугъуэхэр и лъаб-
жьэу, Прохладнэ районым хыхьэ Красносельскэ къуажэм 
щаублащ ныбжьыщIэ 500 зыщIэхуэну курыт школым и 
ухуэныгъэр. 

А ЖЫЛЭМ дэт курыт еджапIэм и унэр къахэ хъуарэ сабий-
хэр щIэбгъэхьэныр шынагъуэу зэрыщытым къыхэкIыу зэ-
хуащIат. Абы щIэса сабийхэм ящыщу пэщIэдзэ классхэм 
щеджэхэр Граничнэ жылэм ягъакIуэ. Класс нэхъыжьхэм щIэс 
ныбжьыщIэхэм еджэным щыпащэ Пролетарскэ къуа жэм дэт 
курыт школым. А школхэр иджыпсту зэблэкIыгъуитIу мэла-
жьэ. 

Красносельское къуажэм дащIыхьыну школыщIэм елэжьы-
нущ къэрал зэгурыIуэныгъэ зращIылIакIэ «Прогресс» ухуа-
кIуэ зэгухьэныгъэм и лэжьакIуэхэр. Иджыпсту абыхэм ягъэ-
хьэзыр еджапIэр щаухуэну щIыпIэр: ар зэтес ящI, унэщIэм и 
лъабжьэр ягъэтIылъыным яужь итщ. УхуакIуэхэм зэрагугъэм-
кIэ, школыщIэр хьэзыр хъунущ 2023 гъэм и дыгъэгъазэм. 

ЕджапIэщIэр зэрыхъунум и сурэтым уеплъыну гухэхъуэщ. 
ПщIантIэ хуитышхуэм дэтынущ къатитIу зэтет унэ дэгъуэ. Абы 
хэтынущ спорт губгъуэшхуэ, зыхуей-зыхуэныкъуэ псомкIи 
къызэгъэпэща еджапIэ пэшхэр, шхапIэрэ медицинэ IэнатIэ-
рэ, лабораторэ щхьэхуэхэр, мастерской зэмылIэужьыгъуэхэр, 
нэгъуэщIхэри. Иджырей техникэмрэ технологие пэрытхэмрэ 
шэщIауэ къыщагъэсэбэпыфын хуэдэу, зыхуэныкъуэну ком-
муникацэ псомкIи къызэрагъэпэщынущ еджапIэщIэр. 

Къыхэдгъэщынщи, «Егъэджэныгъэ» лъэпкъ проектым къи-
гъэув Iуэхугъуэхэм ящыщщ ныбжьыщIэхэр зэблэкIыгъуэ 
щымыIэу, пщэдджыжьыкIуэ защIэу школым екIуэлIэфыныр. 
Апхуэдэу лэжьэнущ школакIуэ 500-м ятещIыхьауэ Красно-
сельскэ жылэм щаухуэ еджапIэри. 

КЪАРДЭН Маритэ.

Ди республикэми гъунэгъу щIыналъэхэми къыща-
цIыху уэрэджыIакIуэ щIалэщ ХьэцIыкIу Башир. Абы 
 игъэзащIэ уэрэдхэм езыр виолончель макъамэ Iэмэ-
псымэмкIэ зэрыдежьур, бэрэбаным и макъыр щIэ-
щыгъуэу зэрыщIигъэувэжыр телъыджэщ. Езы Башир 
зэрыжиIэмкIэ, виолончелыр абы къегъэсэбэп шы кIэ-
пшынэм ипIэкIэ икIи ежьу папщIэу (хорым и къалэныр 
егъэзащIэ). Макъамэ гъуазджэм а и лIэужьыгъуэ гъэщIэ-
гъуэныр иджыблагъэ дэ щызэхэтхащ Налшык дэт Лъэпкъ 
музейм, Башир и щхьэгъусэ Миланэ и гъэлъэгъуэныгъэр 
къыщызэIуаха махуэм. 

БАШИР абы щита концерт цIыкIур (ар иджы япэу и за-
къуэу утыку къихьэу аращ) игъэзащIэхэм я Iыхьэ мащIэщ. 
XIX - XX лIэщIыгъуэхэм яусахэу «Кхъужьеижьым и тхьэу-
сыхэ», «ПащIэ Бэчмырзэ и тхьэусыхэ», «Мэлыхъуэ щIалэм 
и гъыбзэ», «Дзыгъур КIаш», пщылIым и «Сэрмахуэ» гъы-
бзэр, «Дотэху и уэрэд», «Нартыгу и тхьэусыхэ» уэрэдыжьхэр 
абы къызэхуэсахэм захригъэхащ. «Псори къыщежьар вио-
лончель и гъусэу жаIэ уэрэдыжьхэр архивым хэлъу сри-
хьэлIа нэужьщ, - жеIэ Башир. - Зэман дэкIри, Къэбэр-
дей-Балъкъэрым Хьэлил Болэт къригъэблэгъащ франджы 
музыкантхэр, абыхэми лъэпкъ макъамэм щIыгъуу къа-
гъэсэбэпырт виолончелыр. Бэрэбаныр гуэгъу яхуэсщIыну 
тегушхуар сэращ икIи сыкъэпцIакъым. Дэгъуэу а макъыр 
щIозагъэ». 

Ди нэгу щIэкIам хэта «тепщэч», «чей» макъамэ Iэмэ-
псымэхэми узыIэпашэ. «А псор зыдэбгъэIэпыкъуну гугъу-
къэ?» - жытIэу Башир дыщеупщIкIэ, къыпогуфIыкIри къы-
джеIэ: «Ударнэ макъамэ Iэмэпсымэхэм сеуэфырти, абы 
зыгуэр щIызгъуныр къызэхьэлъэкIауэ схужыIэнукъым. Лъа-
къуэкIэ дэIэпыкъунри хьэлъэкъым, лъапэхэр тедгъэуэныр 
ма къамэрылажьэхэм ди хьэлу зэрыщытыр Iуэхум къыхэп-
лъытэмэ. Iэпэ зытелъ макъамэ Iэмэпсымэхэр бзэпс зыте-
дзахэм нэхърэ нэхъ зэрыспэгъунэгъум, виолончелыр абы-
хэм къазэрыщхьэщыкIым къыхэкIыущ зэкIэ гугъу сы-
щIехьыр. Ауэ дауэ хъуми, икъукIэ сигу ирохь».

ХьэцIыкIу Башир зэрысабий лъандэрэ макъамэ Iэмэ-
псымэ зэмылIэужьыгъуэхэм дахьэх. Псалъэм папщIэ, абы 
къыщIидзащ пшынэрэ доулрэ еуэнкIэ. Башир «Хьэгъэ-
джэгу» гупым хэтащ, иужькIэ «Джэрпэджэж» гупым уэрэд 
щыжиIащ. Камерэ электрон макъамэхэр щызэ щIэ жьыуэ, 
«Бзу» зыфIаща лэжьыгъэхэр зэдагъэхьэзырауэ  щытащ Ба-
ширрэ Мэршэнкъул Астемыррэ. Псалъэм къыдэкIуэу 
жытIэнщи, а проектым и теплъэр зыщIар ХьэцIыкIу Ми-
ланэт. 

ПащIэ Бэчмырзэ и уэрэд-гъыбзэхэр щызэхуэхьэсауэ 
 Башир альбом егъэхьэзыр. Илъэс хъуауэ зэлэжьыр и кIэм 
ноблагъэ, дыщыгугъ хъунущ ар куэд мыщIэу тлъагъуну, 
зэхэтхыну. «Зауэ хэмыкIыу псэуа адыгэхэм къащIэна 
уэрэдыжьхэм я нэхъыбэр гъыбзэщ, тхьэусыхэщ. Пэжщ, 
щыIэщ я гъащIэ гугъур псынщIэ иращIу яуса гушыIэ, хьэ-
гъуэлIыгъуэ, ефэ-ешхэм щыжаIэ уэрэд зэмылIэужьы-
гъуэхэри. Абыхэм зэкIэ яужь сихьакъым», - жеIэ Башир. 

ИСТЭПАН Залинэ. 

Сурэтыр  Къарей Элинэ  трихащ. 

ХьэцIыкIу Башир
и зэфIэкI

Иджыблагъэ Налшык ще-
кIуэкIащ «Кинокавказ-2022 
гъэ» Кавказ Ищхъэрэ щIа-
лэгъуалэ зэхыхьэр. Ар 
 ГъуазджэхэмкIэ Кавказ 
 Ищхъэрэ къэрал инсти-
тутымрэ УФ-м Щэнхаб-
зэмкIэ министерствэмрэ 
 къы зэ рагъэпэщащ. Абы -
хэм  защIигъэкъуащ «Arena     
one» продюсер IуэхущIапIэ 
иным.

НАКЪЫГЪЭМ и 18-м 
 фес тивалыр къызэIуихащ 
 КъБР-м ЩэнхабзэмкIэ и ми-
нистр Къумахуэ Мухьэдин. 
Мыпхуэдэ зэхыхьэхэм кинор 
фIыуэ зылъагъу, хэзы щIыкI 
цIыху нэхъыбэ къешэ лIэным 
мыхьэнэшхуэ зэриIэр жиIащ  
абы. 

КъБР-м и Парламентым и 
УнафэщIым и къуэдзэ Жа-
натаев Сэлим кинофести-
валым и къызэгъэпэща кIуэ-
хэмрэ режиссёр ныбжьы-
щIэхэмрэ адэкIи заужьыну 
 ехъуэхъури, щхьэж къихьыну 
увыпIэм емылъытауэ, мы 
Iуэхум зэрыхэтам иригушхуэ-
ну къыхуриджащ.

Къызэхуэсахэм фIэхъус 
пса лъэкIэ захуигъэзащ 
Гъуаз  джэхэмкIэ Кавказ Ищ-
хъэрэ къэрал институтым и 
унафэщI Рахаев Анатолий. 

ВГИК-м режиссурэмрэ ки-
номкIэ и курсхэм я унафэщI, 
къэпщытакIуэ гупым я тхьэ-
мадэ Калинин Виталий Къэ-
бэрдей-Балъкъэрыр къызэ-
ры зэрагъэпэщрэ илъэси 100 
зэрырикъумкIэ ди республи-
кэм щыпсэухэм ехъуэхъуащ. 

- Сэ сызэреплъымкIэ, фес-
тивалым псэщIэ къыхыхьащ, 
ипэкIэ щыIахэм зыкIи 
емыщхь кинемотографие зэ-
рагъэпэщащ. АдэкIи зиужьы-
ну си гуапэщ! - жиIащ абы.

ЩIалэгъуалэ фестивалыр 
иджы ещанэу йокIуэкI, кIуэ 
пэтми хохъуэ абы къыхыхьэм 
я бжыгъэм. Псалъэм папщIэ, 
2018 гъэм цIыху 35-рэщ хэ-
тар, къыкIэлъыкIуэм - 170-рэ. 
Мы илъэсым щIыналъэ 57-м, 
къэ рал 17-м къикIыу лэжьы-
гъэ 360-рэ къагъэ хьащ.

КIэух Iыхьэм хэтыну лэ-
жьыгъэ 44-рэ къыхахащ 
(ахэр УФ-м и хэгъэгу 13-м, 
Къэзэхъстаным, Уз бекис та-
ным, Къыргъызым щыщ хэм 
яйщ). 

Фестивалым и япэ махуэр 
ягъэдэхащ ди республикэм и 
артист цIэрыIуэхэу Бэчхэ Азэ-
мэтрэ Ренатэрэ, Теппеев 
Алим, Созаевэ Натэ сымэ, 
«Ритмы Кавказа», «Кавказ», 
«Балкария», «Шагъдий» къэ-
факIуэ гупхэм. 

Абы яужь «Сайти - сын Зоу-

Мэлбахъуэ Тимборэ и цIэр зезыхьэ 
Лъэпкъ къэрал библиотекэм накъы-
гъэм и 19-м зэхыхьэ щекIуэкIащ, Кав-
каз зауэр зэриухрэ илъэси 158-рэ зэ-
рырикъум теухуауэ. Ар къызэригъэпэ-
щащ библиотекэм и лъахэхутэ къуда-
мэм и лэжьакIуэ нэхъыжь Безыр Ленэ. 
Абы ирагъэблэгъащ КъБКъУ-м и пед-
колледжым и студентхэр.

ЗЭIУЩIЭМ хэтахэр хагъэгъуэзащ абы 
щагъэува дапхъэм телъа тхылъхэм. 
 Зауэм и лъэужьхэр къызыхэщ «БлэкIа 
илъэсхэм я фэеплъ нэху» гъэлъэгъуэ-
ныгъэр Iыхьищу зэхагъэуват: «Тхыдэм и 
дерсхэр», «Щикъухьащ адыгэр дунеи-
жьым», «Кавказ зауэр художественнэ 

тхыгъэхэм къызэрыхэщыжыр». Зэры-
гурыIуэгъуэщи, лэжьыгъэхэм къыщы-
гъэлъэгъуэжащ илъэсищэм щIигъукIэ 
екIуэкIа Кавказ зауэм лъэпкъым къы-
щытепсыха гузэвэгъуэр. Псом хуэмыдэу 
кърихьэлIахэм щIэщыгъуэ ящыхъуащ 
дагъыстэн тхыдэдж Касумов Алий и 
 «Геноцид адыгов», «Разные судьбы» 
тхылъхэр, Къэбэрдей-Балъкъэрым 
 Гу ма нитар къэхутэныгъэхэмкIэ и къэрал 
институтым архив дэфтэрхэр зи лъаб-
жьэу зэхуихьэсыжа тхыгъэхэр, адыгэхэр 
щыпсэу щIыналъэмрэ лъэпкъымрэ 
 теухуауэ зыплъыхьакIуэхэм я нэкIэ ялъа-
гъуу ятхыжа тхылъхэр. Зэхуэсахэр теп-
сэлъыхьащ МафIэдз Сэрэбий и «Гъыбзэ 
хуэфащэт», «Мыщэ лъэбжьанэ», Мэш-

бащIэ Исхьэкъ и «Жернова» романхэм, 
Къандур Мухьэдин и «Кавказ. Балканс-
кая история» трилогием, Потт Василий 
томитху хъу и лэжьыгъэхэм, нэгъуэщI 
тхакIуэхэм я Iэдакъэ къыщIэкIа худо-
жественнэ тхыгъэхэм Кавказ зауэр 
къызэрыхэщыжым. 

ЗэIущIэм хэтахэм я псалъэм къыха-
гъэщащ Кавказ зауэм ипэкIэ адыгэхэр 
щIыналъэ куэдым япыщIауэ, къацIыхуу 
зэрыщытар, илъэсищэм  щIигъукIэ 
 гуащIэу екIуэкIа зауэм щы гъуэ щыIа 
узыфэхэм я зэранкIэ ди лъэпкъым хэ-
щIыныгъэшхуэ зэригъуэтар, нэгъуэщI 
куэди. Зи бжыгъэкIэ мелуаным нэс 
лъэп къым щыщу къэнар зы мащIэт:           
хэт яукIащ е хы ФIыцIэм хэкIуэдащ, хэ -
ти мэжэщIалIагъэмрэ уз бзаджэмрэ 
яхьащ, зи псэр Тыркум нэзыхьэсахэми            
«хэ хэс» цIэр нобэр къыздэсым зэрахьэу 
къокIуэкI. Хэкум ирамыхуу, зэтрамыукIэу 
иджыри къэс я щIыпIэм ирагъэсыжа -
мэ, адыгэхэм я бжыгъэр мелуани 10-м 
щIигъунут, сыту жыпIэмэ мамыру псэу-
уэ зи щIыналъэ исыж лъэпкъым апхуэдэ 
зыужьыныгъэ егъуэт, ар гъащIэм хабзэу 
къыдокIуэкI. 

Зэхыхьэм ирагъэблэгъа ныбжьы-
щIэхэм лъэпкъ фащэр екIуу ящыгъыу, 
гъэхуауэ къеджащ Кавказ зауэм теухуа 
усэхэм. Абыхэм къахэщт Кавказ зауэм 
къулейсызыгъэу, гуIэгъуэу, на сы пын-
шагъэу, нэщхъеягъуэу лъэпкъым къыху-
ихьар. КъБКъУ-м и педколле джым и 
унафэщIым и къуэдзэ Ансокъуэ Зали-
нэрэ филологие щIэныгъэхэмкIэ я кан-
дидат, егъэджакIуэ Пэщол Сакимэрэ 
зэIущIэм хэта я гъэсэнхэр къыхураджащ 
лъэпкъ тхыдэр зыщамыгъэ гъуп щэну, 
абы дерс къыхахыну. 

Тхыгъэри сурэтри
ТЕКIУЖЬ  Заретэ ейщ.

Лъэпкъ  проектыр
и  лъабжьэу

Кинокавказ - 2022 гъэ

лы» фильм гъэщIэгъуэным и 
режиссёр Амерханов Амур 
къызэхуэсахэр IуагъэщIащ. 

Зэпеуэм щымыщу ягъэлъэ-
гъуащ КъБР-м и цIыхубэ 
усакIуэ Отаров Керим къызэ-
ралъхурэ илъэси 110-рэ зэ-
рырикъум ирихьэлIэу ягъэ-
хьэзыра «Пока огонь пылает 
в очаге» фильмыр, режис-
сёрыр Гуреев Максимщ.

НыбжьыщIэхэм я лэжьы-
гъэ 12 утыку кърахьащ а ма-
хуэм.

Накъыгъэм и 19-м «Восток» 
киногъэлъэгъуапIэм щыхэп-
лъащ зэпеуэм къагъэхьа лэ-
жьыгъэхэм. Абдеж къыщызэ-
рагъэпэща пресс-конферен-
цым ди къэралым щытрах 
кинор зыхуэдэм, а гъуазджэ 
лIэу жьыгъуэм зэрызиужьым, 
зэпеуэм къагъэхьа лэжьы-
гъэхэм теухуауэ журналист-
хэм ягъэхьэзыра упщIэхэм 
жэуап щратащ къэпщытакIуэ 
гупым хэтхэм.

- КъБР-р къызэрызэрагъэ-
пэщрэ илъэси 100 щрикъу 
илъэсым мы фестивалыр 
 зэ редгъэкIуэкIым мыхьэнэ-
шхуэ иIэщ. КъызэрымыкIуэу 
дахэу къызэIуахащ ар, ауэ, 
дапщэщи хуэдэу, къэпщы-
такIуэ гупым къалэн гугъу 
 къапэщылъщ, - жиIащ Ра-
хаев Анатолий. - Бжьы -              
хьэм инс титутым къыщы зэ-
Iутхынущ  кинофильмхэм я 
макъ, нэху зэрытраухуэ Iэмэ-
псы мэ зэпэщ хэмкIэ зэщIэу-
зэда  центр. Фестивалым хэт-
хэм абы зыхуагъазэмэ, кино 
техыным я зэфIэкI щеп лъыну 
Iэмал ягъуэтынущ.

Зэпеуэм къагъэхьа лэжьы-
гъэхэм теухуауэ къэпсэлъащ 

къэпщытакIуэ гупым я тхьэ-
мадэ, доцент, ВГИК-м ре-
жиссурэмкIэ, киномрэ теле-
виденэмрэкIэ и курсхэм я 
унафэщI Калинин Виталий.

- Си студентхэм езгъэлъэ-
гъунущ зэпеуэм къагъэхьа 
фильмхэм щыщ куэд. Мыбы 
щызэхуашэса щIалэгъуалэм 
я лэжьыгъэр ягъэлъэгъуэну, 
пхагъэкIыну Iэмал гъуэзэджэ 
яIэщ, - жиIащ абы.

«OneLightStudio» киноком-
панием и генеральнэ уна-
фэщI Ерокъуэ Бишер Iуэхум 
и зэхэублакIуэхэм, Гъуазджэ-
хэмкIэ институтым и уна-
фэщIым, волонтёрхэм фIы-
щIэ яхуищIащ. 

ЕтIуанэ махуэм «Игровые 
короткометражные филь -
мы» унэтIыныгъэм хиубыдэ-
хэм еп лъа иужькIэ, къэп щы-
такIуэ гупым я тхьэмадэ Ка-
линин Виталий я гъусэу абы-
хэм теп сэлъыхьыжащ. 

Шэджагъуэ нэужьым ягъэ-
лъэгъуащ «Короткометраж-
ные анимационные филь-
мы», «Социальные видеоро-
лики» лIэужьыгъуэм хыхьэ 
фильмхэр.

Кином нобэрей гъащIэм 
щиубыд увыпIэмрэ абы и 
къэкIуэнумрэ теухуауэ щы-
тащ Калинин Виталий ири-
гъэкIуэкIа лекцэр.

ТхакIуэ, сценарист, редак-
тор, Урысейм и Литератор -
хэм я зэгухьэныгъэм и къу-
дамэм и унафэщI Чекмаев 
Сергей кино тезыхыну щIэ-
хъуэпс щIалэгъуалэм къы-
щыщIадзапхъэм, хэкIы пIэ-
хэм теухуауэ къэпсэлъащ. 

Саралъп Мадинэ и Арт-
центрым щызэпкърахащ Се-

лин Павел и «Буров и Буров» 
фильмыр. Ар езыгъэкIуэкIар 
режиссёр, киновед, тхыдэр и 
лъабжьэу фильм гъэщIэ-
гъуэнхэр тезыха Черджиевэ 
Индирэщ.

ТхакIуэ цIэрыIуэ Гравиц-
кий Алексей иджырей се-
риалхэр зэрытрахым щы-
гъуазэ ищIащ къызэхуэсахэр.

ЕтIуанэ махуэм и кIэухым 
къэпщытакIуэ гупымрэ зэ-
пеуэм хэтхэмрэ фестивалым 
къагъэхьа лэжьыгъэхэм, ки-
немотографием зэрызиу-
жьы ну щIыкIэм тепсэ лъы-
хьащ.

Кавказ Ищхъэрэ щIалэ-
гъуалэ зэхыхьэм и кIэух 
Iыхьэр (ещанэ махуэр) Iуащ-
хьэмахуэ лъапэ щрагъэкIуэ-
кIащ.

КъэпщытакIуэхэр зыхэплъа 
лэжьыгъэ 44-м ящыщу 
 фильм нэхъыфIу къалъы-
тащ: «Аламан»  (режиссёрыр 
Ильгиз-Шернияз Тунрсунбек 
уулущ - Къыргъызстан), 
«Род ченко» (Батурин Иван - 
Санкт-Петербург), «Песни 
Се вера» (Подберезных На-
деждэ - Санкт-Петербург), 
«Без преград» (Арипханов 
Асламбек - Шэшэн Республи-
кэ), «Я не трус» (Пантин Па-
вел - Санкт-Петербург), «На 
шёлковом пути» (Назаров 
Шерзод - Узбекистан), «Гиль-
за» (Абдрашитовэ Динарэ - 
Уфа), «Девушка и облако» 
(Холиковэ Шокирэ - Узбекис-
тан), «Холодает» (Рузановэ 
Дарье -  Нижний Новгород), 
«Не инвалид» (Агаев Шами-
ль - Шэшэн Республикэ), «Я 
 здесь» (Битаровэ Ангелинэ - 
Осетие Щхъэрэ - Алание), 
«Зарядка» (Ивановэ Дарье - 
Чуваш Республикэ).

Зэпеуэм щытекIуахэм 
 АМЕДИА киностудие цIэ-
рыIуэм фильм щытрахыну 
хуит зыщI тхылъ иратащ.

Фестивалым и продю-
серхэу Челикин Артёмрэ 
 Ажэгъуей Заринэрэ жаIащ 
(ГъуазджэхэмкIэ Кавказ 
 Ищхъэрэ институтым ще-
джащ) режиссёр ныбжьы-
щIэхэм я къэухьым зиужьы-
нымкIэ, дяпэкIэ нэхъыбэжым 
тегушхуэнымкIэ мы зэхыхьэр 
къызэрымыкIуэу зэрыщ хьэ-
пэр.  

ЩОМАХУЭ Залинэ.

Сурэтхэр  Къарей
Элинэ  трихащ.

«Спартак-Налшык» (Нал-
шык) - «Ротор-2» (Волго-
град) - 2:0 (1:0). Налшык. 
«Спар так» стадион. Накъы-
гъэм и 22. ЦIыху 800 еп-
лъащ. 

Судьяхэр: Зубов (Азов), 
 Охрименкэ (Мейкъуапэ), Зы-
бин (Мэзкуу).

«Спартак-Налшык»: Анти-
пов, Белоусов, Сындыку, Шу-
махуэ И., КIэдыкIуей (Мэ-
къуауэ, 85), Масленников, 
Ульбашев (Ашуев, 72), Торо-
сян (Дэхъу, 49), Хъутэ (Къу-
мыкъу И., 89), ЛIуп, Бэчбо 
(Бажэ, 72). 

«Ротор-2»: Нелюбов, Бала-
хонов, Мохбалиев, Сорокин, 
Смоляков, Попов (Кушаров, 
76), Вебер, Болотин (Батютин, 
63), Курдин, Вершков (Госин-
кеев, 82), Бирюков (Шепет, 
76).

Топхэр дагъэкIащ: Торо-
сян, 45+1 (1:0). ЛIуп, 84 (2:0). 

Дагъуэ къыхуащIащ Кур-
диным, Торосян, Бэчбом, 
Мас ленниковым, КIэды-
кIуейм.

Джэгум къыхахуащ Вебер 
(59-нэ дакъикъэм).

УРЫСЕЙ Федерацэм фут-
болымкIэ и етIуанэ дивизи-
оным и Япэ гупым щекIуэкI 
зэхьэзэхуэм ипкъ иткIэ, на-
къыгъэм и 22-м Налшык щы-
зэхэтащ «Спартак-Налшы-
кым рэ» Волгоград и «Ро-
тор-2»-мрэ я зэIущIэр. Ар 
 командэхэм жыджэру къы-
щIа дзащ. Дэтхэнэри хущIэ-
къурт псынщIэу бжыгъэр 
къызэIуахыу адэкIэ джэгур 

ЩыкIуам  нэхъыфIыжт

зэрыхуей щытыкIэм тету ира-
гъэкIуэкIыну. 

Япэу ебгъэрыкIуэныгъэ 
къы зэзыгъэпэщыну хэта хьэ-
щIэхэр гупышхуэу ипэкIэ кIуэ-
тащ. АрщхьэкIэ абы хуэхьэ -
зыр ди гъуащхьэхъумэхэм Ан-
типовым и гъуэм къекIуэлIа 
шынагъуэр псынщIэ дыдэу 
ягъэужьыхащ. 

КъыкIэлъыкIуэу чэзу къы-
лъысащ «Спартак-Налшы-
кым». Ди щIалэхэм я ебгъэ-
рыкIуэныгъэм хэту топыр 
къы зыIэрыхьа ХъутIэ Анзор 
волгограддэсхэм я гъуащхьэ-
хъумэ зыбжанэм къапе-
кIуэкIри, ЛIупым и лъэны-
къуэмкIэ къыхитащ. Ислъам 
лъэщу зэуа топыр Нелюбо-
вым къищтащ. 

ЗэIущIэм и япэ Iыхьэм хухаха 
зэманым и ныкъуэр блэкIауэ 
«Ротор-2»-м контратакэ къызэ-
ригъэпэщыну иужь ихьащ, ар-
щхьэкIэ нэхъапэм хуэдэу абы 
зыри къахуихьакъым - налшык-
дэсхэр нэхъ лъэщт. 

Командэхэм загъэпсэхуну 
икIыным нэблэгъауэ хэгъэрей-
хэм ебгъэрыкIуэныгъэ лъэщ 
къызэрагъэпэщащ. Абы хэту 
топыр къызыIэрыхьа Шумахуэ 
Идар Волгоград и командэм и 
футболист зыбжанэм къапе-
кIуэкIри, хьэщIэхэм я штраф-
нойм илъадэ Торосян и дежкIэ 
къыхитащ. Севадэ ар Iэзэу 
 къигъэIурыщIэри гъуэм еуащ. 
Гъуащхьэтетым абы къригъэ-
гъэзэну зы Iэмали къыхуэнэжа-
къым - 1:0.

ЕтIуанэ Iыхьэм зэрыщIи-
дзэжу «Спартак-Налшыкым» 
и тепщэныгъэм къыпищащ. 
ЗэIущIэм къриубыдэу пщIым 
щIигъурэ угловой къыхитащ 
Ульбашевым. Абыхэм ящыщ 
куэдым иужькIэ налшык-
дэсхэм Iэмал зыбжанэ яIащ 
бжыгъэр ягъэбэгъуэну, ар-
щхьэкIэ ди щIалэхэм я Iэза-
гъыр яхурикъуртэкъым е хьэ-
щIэхэм я футболистхэм япэу 
топым нэсырти шынагъуэр я 
гъуэм пыIуагъэкIуэтырт. Абы-
хэм хэту топыр къызыIэры -
хьа Сындыкур штрафнойм 
иту гъуэм и лъэныкъуэмкIэ 
еуащ. Топыр «Ротор-2»-м и 
гъуащхьэхъумэхэм ящыщ 
зым техуэри, зымащIэкIэ 
штан гэм блэлъэтащ. 

59-нэ дакъикъэр екIуэкIыу 
хьэщIэхэр зы цIыхукIэ нэхъ 
мащIэу къэнащ. Ди щIалэ-
хэм ящыщ зым дригъэкIуэкIа 
бэнэныгъэм лей къыщы те-
хьауэ къэзылъыта волгоград-
дэсхэм я футболистым и 
мыарэзыныгъэр жыджэру 
къигъэлъэгъуэн щIидзащ. Ар 
зигу иримыхьа, зэIущIэм и 
 судья нэхъыщхьэм джэгур 
адэкIэ Вебер хэмыту ири-
гъэкIуэкIыну унафэ ищIащ. 

Нэхъыбэу къэна хэгъэрей-
хэм къаруущIэ къахыхьащ. 
Ар кърикIуащ зэхъуэкIыны-
гъэ зыбжанэ «Спартак-
Налшы кым» и тренерхэм 
зэрырагъэкIуэкIами. 

Ипэхэм угловой къыхэзытэу 
щыта Ульбашевыр зэрахъуэ-
жам къыхэкIыу иджы а къа-
лэнхэр пщэрылъ зыхуащIа, 
зэIущIэм къыхыхьагъащIэ 
Бажэ Амир кърагъэза дзы-
хьыр игъэпэжащ. ЗэпэщIэ ты-
ныгъэм и кIэух дакъикъэхэр 
екIуэкIыу ар зэуа топыр 
ЛIупым и лъэныкъуэмкIэ ири-
гъэунэтIащ. Иужьрейр абы 
щхьэкIэ Iэзэу кIэлъеуэжри, 
бжыгъэр 2:0-м хуигъэкIуащ. 

Япэ къекIуэкIыгъуэм «Ро-
тор-2»-м Волгоград нэгъабэ 
щы дригъэкIа зэIущIэм 3:0-у 
щытекIуауэ щыта «Спартак-
Налшыкым» къыкIэлъыкIуэ 
ехъулIэныгъэри и стадионым 
щызыIэригъэхьащ. Пэжщ, ар 
зы топкIэ нэхъ мащIэщ япэ-
рейм нэхърэ, ауэ абы щхьэкIэ 
и мыхьэнэр нэхъ мащIэ 

 хъуркъым. 
ЩэщIрэ етIуанэ джэгу-

гъуэм и адрей зэIущIэхэм 
мыпхуэдэ бжыгъэхэр къари-
кIуащ: «Мэшыкъуэ-КМВ» 
(Псыхуабэ) - «ТIуапсы» (ТIу-
апсы) - 1:3, «Дружба» (Мей-
къуапэ) - «Кубань-Холдинг» 
(Павловская) - 0:0, «Биолог-
Новокубанск» (Прогресс) - 
«Динамо» (Ставрополь) - 3:3, 
«Легион Динамо» (Мэхъэч-
къалэ) - СКА (Дон Iус Ростов) 
- 1:1, «Чайка» (Песчнокопскэ) 
- «Динамо» (Мэхъкъалэ) - 
1:2. 

КъыкIэлъыкIуэ джэгугъуэр 
«Спартак-Налшыкым» ТIуап-
сы щригъэкIуэкIынущ. На-
къы гъэм и 29-м ар IущIэнущ 
щIыпIэ «ТIуапсы»-м. 

ЖЫЛАСЭ Замир.


